
1. მთლიანი დირექტივის ერთბაშად გადმოტანა, ანუ კანონის მთლიანი 

ცვლილება; 

2. პრიორიტეტების დასახვა და დირექტივის დებულებების პრიორიტეტების 

მიხედვით ეტაპობრივი გადმოტანა.  

 

შერჩეული მეთოდის მიუხედავად, გასათვალისწინებელია, რომ მხოლოდ გარკვეული 

დებულებების გადმოტანა არ იქნება საკმარისი. დღგ-ის დირექტივასთან ერთად, 

ევროკავშირის წევრი ქვეყნები დირექტივის მეორად კანომდებლობასაც (Council 

Implementing Regulation (EU) No 282/2011 of 15 March 2011) ექვემდებარებიან. ეს 

რეგულაცია დირექტივის იმპლემენტაციის თვალსაზრისით მნიშვნელოვან ნორმებს 

ადგენს და შესაბამისად, საჭირო გახდება მისი გადმოტანა ქართულ 

კანონმდებლობაში. 

 

გარდა რეგულაციისა, არსებობს ევროპული სასამართლოს (European Court of Justice) 

მთელი რიგი გადაწყვეტილებები, რომლებიც დღგ-ის დირექტივის ინტერპრეტირებას 

ახდენენ. იმისათვის, რომ დებულებების პრაქტიკაში გამოყენებისას არ მოხდეს მათი 

ევროპული სასამართლოსაგან და ზოგადად, დირექტივისაგან განსხვავებული 

ინტერპრეტირება, საჭიროა ევროპული სასამართლოს გადაწყვეტილებების 

გარკვეულწილად აღიარებაც (ნაწილი საჯარო გადაწყვეტილებების სახით, ნაწილი 

კანონში იმპლემენტაციის სახით ან მეთოდოლოგიური მითითებების სახით). 

მიუხედავად იმისა, რომ საქართველო ევროკავშირის წევრი არ არის და შესაბამისად, 

ევროპის სასამართლოს იურისდიქციაში არ შედის, ევროპული სასამართლოს 

გადაწყვეტილებები მაინც გასათვალისწინებელია, რათა არ წარმოიშვას 

შინაარსობრივი პრობლემები და არ დაინერგოს დირექტივის დებულებების 

გამოყენების არასწორი პრაქტიკა.  

 

აქედან გამომდინარე, უნდა განისაზღვროს თუ როგორ მოხდება ევროპული 

სასამართლოს გადაწყვეტილებების აღიარება საქართველოში.  

 

პირველი მეთოდის გამოყენება, ანუ დირექტივის ერთბაშად და უცვლელად 

გადმოტანა ქართულ კანონმდებლობაში, საკმაოდ რთული პროცესი იქნება როგორც 

გადამხდელებისთვის, ისე ადმინისტრაციისთვის. ამიტომ, ამ პროცესს წინ უნდა 

უძღოდეს სწავლება, ტრენინგები და ა.შ., რათა გადამხდელების  მოსალოდნელ 

ცვლილებებზე ინფორმირება ეტაპობრივად მოხდეს.   

თუ მოხდება მეორე მეთოდის არჩევა, ანუ დირექტივის ნაწილ-ნაწილ გადმოტანა 

პრიორიტეტების შესაბამისად, მაინც აუცილებელი იქნება რეგულაციების შესაბამისი 

ნაწილების დანერგვა და თემების შესაბამისად, ევროპული სასამართლოს გარკვეული 

გადაწყვეტილებების აღიარებაც.  

 

მნიშვნელოვანია, რომ სწორად განისაზღვროს დღგ-ის დირექტივის ის მუხლები, 

რომლებიც ქვეყნებს ანიჭებს გარკვეულ თავისუფლებას ამა თუ იმ დებულების 

დანერგვის საკითხში და მოხდეს გადაწყვეტილებების მიღება უპირველესად ამ 

მუხლებთან დაკავშირებით. მაგალითისათვის, ასეთი თავისუფლება ქვეყნებს 

ენიჭებათ საქონლის/მომსახურების შიდა მიწოდების დებულებების დანერგვის 

საკითხში. გადამხდელის მიერ საკუთარი ბიზნესისთვის მომსახურების გაწევა 

გარვეულ გარემოებებში შეიძლება ჩაითვალოს კომპენსაციის სანაცვლოდ 

მომსახურების გაწევად (დირექტივა, მუხლი 27), ხოლო საკუთარი ბიზნესისთვის 

საქონლის წარმოება, მოპოვება, დამუშავება თუ იმპორტი, ასევე გარკვეულ 

გარემოებებში, შეიძლება ჩაითვალოს კომპენსაციის სანაცვლოდ საქონლის 

მიწოდებად (დირექტივა, მუხლი 18). ასევე, მაგალითად, ქვეყნებს აქვთ თავისუფლება 

გარკვეული მომსახურებების უკუდაბეგვრით დაბეგვრის საკითხში (დირექტივა, 

მუხლი 199).   

 

დირექტივის დებულებების გადმოტანის პროცესში მნიშვნელოვანია ტექნიკური 

საკითხების გათვალისწინებაც. როგორც ფინანსთა სამინისტროში, ისე შემოსავლების 

სამსახურში, უნდა შეიქმნას სპეციალური ჯგუფი, რომელიც იმუშავებს დღგ-ის 

რეგულაციების ცვლილებაზე. აღსანიშნავია, რომ მთავარი პასუხისმგებლობა 

დირექტივის გადმოტანის საკითხში უნდა დაეკისროს ფინანსთა სამინისტროს, ხოლო 

შემოსავლების სამსახურმა იმუშაოს ძირითადად ტექნიკურ საკითხებზე, რადგან მის 

დაქვემდებარებაშია გადამხდელთა ბაზები და მთლიანად სისტემა. შემოსავლების 

სამსახურის როლი დიდი იქნება ასევე, რისკების შეფასების საქმეშიც. ზოგადად კი, რა 

თქმა უნდა, შემოსავლების სამსახური შინაარსობრივი საკითხების დამუშავებაშიც 

უნდა მონაწილეობდეს. 

 

ზემოთხსენებული სამუშაო ჯგუფის მიერ უნდა მოხდეს ევროკავშირში 

ახლადგაწევრიანებული ქვეყნების შესწავლა (მაგალითად ბალტიისპირეთის 

ქვეყნები). მნიშვნელოვანია ამ ქვეყნებში ევროპული სასამართლოს 

გადაწყვეტილებების აღიარების პროცესის ცოდნა.  

 

აუცილებლად უნდა გაგრძელდეს დღგ-ში ე.წ. ურთიერთდახმარების (EU Twining 

Project) პროექტი, რათა არსებობდეს მნივნელოვანი საკითხების მოწვეულ 

ექსპერტებთან განხილვის შესაძლებლობა. 

 

იმპლემენტაციის გეგმა: 

1. კანონპროექტი (1-1.5 წელი; 

2. დირექტივის განხორციელების რეგულაციები და ევროპული სასამართლოს 

გადაწყვეტილებები  (1-1.5 წელი); 

3. ტრენინგები (1-2 წელი). 

დღგ-ის დირექტივის დებულებების 

პრიორიტეტიზაცია 
 

დირექტივის დებულებების გადმოტანის ერთ-ერთი მეთოდია დირექტივის 

დებულებების პრიორიტეტების მიხედვით დაყოფა და პრიორიტეტების მიხედვით 

ასახვა საქართველოს კანონმდებლობაში.  

 

დღგ-ის კანონმდებლობაში დღეს არსებული პრობლემების გათვალისწინებით, 

პრიორიტეტები შეიძლება დაიყოს სამ ჯგუფად: 

 

პირველი ჯგუფი 

 

ამ ჯგუფში შედის ის საკითხები, რომლებიც ყველაზე მეტად პრობლემატურია 

კოდექსში და საჭიროებს სწრაფ ცვლილებას. 

 

1. დასაბეგრი პირის განსაზღვრება 

დასაბეგრი პირის განსაზღვრება ერთ-ერთი უმთავრესი საკითხია მთელი კანონის 

სწორად ჩამოყალიბებისთვის. პირველ რიგში, გადამხდელების რეგისტრაციის 

მიზნებისთვის, ასევე, მომსახურების გაწევის ადგილის სწორად განსაზღვრისთვის და 

ასე შემდეგ. დირექტივის შესაბამისად, დღგ-ის მიზნებისთვის გადამხდელი არის 

პირი, რომელიც ახორციელებს ნებისმიერ ეკონომიკურ საქმიანობას, თუნდაც ეს იყოს 

დღგ-სგან გათავისუფლებული საქმიანობა. ჩვენი კანონმდებლობით კი გადამხდელი 

აუცილებლად დასაბეგრ ოპერაციებს უნდა ახორციელებდეს. შესაბამისად, ამ კუთხით 

არსებითი სხვაობაა ჩვენს კანონმდებლობასა და დირექტივას შორის. 

 

2. მომსახურების გაწევის ადგილი 

მომსახურების გაწევის ადგილის განსაზღვრის წესები ევროკავშირის დირექტივაში 

საკმაოდ დეტალურადაა გაწერილი და განსხვავდება საქართველოს კანონმდებლობით 

განსაზღვრული წესებისაგან. პირველ რიგში, აღსანიშნავია, რომ დირექტივა 

განსხვავებულ წესებს ადგენს როდესაც მომსახურების გაწევა ხორციელდება 

გადამხდელის მიერ გადამხდელისთვის (Business to Business-B2B) და როდესაც, 

მომსახურების გაწევა ხორციელდება გადამხდელის მიერ ფიზიკური პირისთვის, 

რომელსაც არ გააჩნია გადამხდელის კოდი ან გადამხდელისთვის, რომელიც 

ახორციელებს მომსახურების შეძენას პირადი მიზნებისათვის (Business to Customer-

B2C). პირველ შემთხვევაში, მომსახურების გაწევის ადგილი არის მომსახურების 

მიმღების ადგილი (დირექტივა, მუხლი 44), ხოლო მეორე შემთხვევაში - 

მომსახურების გამწევის ადგილი (დირექტივა, მუხლი 45).  

 

ეს არის ზოგადი წესები, თუმცა კონკრეტული ტიპის მომსახურებებისთვის არსებობს 

სპეციალური წესებიც, რომელთა მიხედვითაც განისაზღვრება მომსახურების გაწევის 

ადგილი. ეს მომსახურებებია: უძრავ ქონებასთან დაკავშირებული მომსახურებები, 

საშუამავლო მომსახურება, მგზავრთა გადაყვანის მომსახურება, ტვირთის გადაზიდვა, 

გარკვეულ ღონისძიებებზე დაშვების მომსახურება, კულტურული, სპორტული და 

სხვა გასართობი ღონისძიებები, სარესტორნო და კატერინგული მომსახურება, 

სატრანსპორტო საშუალებების მოკლევადიანი და გრძელვადიანი გაქირავება, და 

ბოლოს, გარკვეული მომსახურებების გაწევა, როგორებიცაა: პატენტების, 

ლიცენზიების და ა.შ. გადაცემა, ან ამ უფლებებით სარგებლობის უფლების გადაცემა, 

სარეკლამო მომსახურება, ელექტრონულად გაწეული მომსახურება და სხვა. 

 

ქართული კანონმდებლობით, არც ზემოთ აღნიშნული ზოგადი წესებია (B2B და B2C) 

გათვალისწინებული და არც სპეციალური წესები დირექტივის შესაბამისი.  

 

მაგალითად, განსხვავებები არსებობს შემდეგი მომსახურებების გაწევის ადგილის 

განსაზღვრის წესებში: 

 მგზავრთა გადაყვანის და ტვირთის გადაზიდვის მომსახურება; 

 მომსახურების გაწევა კულტურის, ხელოვნების, განათლების, ტურიზმის, 

დასვენების, ფიზიკური კულტურისა და სპორტის სფეროებში, მათ შორის, 

ასეთი ღონისძიებების ორგანიზების მომსახურება; 

 სარესტორნო და კატერინგული მომსახურება;  

 საშუამავლო მომსახურების გაწევა; 

 ტრანსპორტის გაქირავების მომსახურების გაწევა; 

 სატელეკომუნიკაციო, რადიო და ტელემაუწყებლობის მომსახურების გაწევა. 

 

მომსახურების გაწევის ადგილის წესების დირექტივასთან შესაბამისობაში მოყვანა 

განსაკუთრებით მნიშვნელოვანია, რათა თავიდან იქნეს აცილებული ერთი და იგივე 

მომსახურების დღგ-ით ორმაგი დაბეგვრა, როდესაც მომსახურების გამწევი და 

მიმღები პირები სხვადასხვა ქვეყანაში იმყოფებიან.  

 

3. თემები, რომელთა დამუშავებისა და შეცვლის ინიციატივა წამოვიდა ბიზნეს 

სექტორიდან:  

 ძირითად საშუალებებზე დღგ-ის ჩათვლის წესები; 

 მოქმედი ბიზნესის მიწოდება; 

 საქონლის საკუთარი თავისთვის მიწოდება ან/და პირადი მიზნებისთვის 

გამოყენება; 

 ბარტერი; 

 შენობა-ნაგებობების საკუთარი წარმოება; 

 საბაზრო ფასის გამოყენება ურთიერთდამოკიდებულებისას; 

 უკუდაბეგვრა. 

 

საქართველოში უკუდაბეგვრის სისტემა განსხვავდება დირექტივის ნორმებისაგან. 

პირველ რიგში, აღსანიშნავია, რომ დირექტივის თანახმად უკუდაბეგვრის დროს დღგ-

ის ჩვეულებრივი წესები მოქმედებს, ანუ არსებობს დეკლარირების ვალდებულება და 

ჩათვლის უფლებაც. ქართული კანონმდებლობით კი, უკუდაბეგვრის ოპერაციაზე 

ანგარიშ-ფაქტურა არ გამოიწერება და ჩათვლის მიღების საფუძველი არის დღგ-ის 

ბიუჯეტში გადახდის დამადასტურებელი დოკუმენტი.  

 

დირექტივით ასევე, განსაზღვრულია ის მომსახურებები, რომლებიც შეიძლება 

დაიბეგროს უკუდაბეგვრით (მუხლი 199). ასევე, შესაძლოა უკუდაბეგვრას 

ექვემდებარებოდეს საქონლის მიწოდებაც (მუხლი 194(1)). შესაბამისად, 

უკუდაბეგვრის არსებული  სისტემა უნდა გადაიხედოს, შეფასდეს რისკები და შემდეგ 

მოხდეს ახალი ნორმების ჩამოყალიბება.  

 

ეს საკითხები ძირითადად ბიზნეს სექტორის მიერაა ინიცირებული, რაც ადასტურებს, 

რომ არსებობს გარკვეული პრობლემები, რაც ზრდის ბიზნესის რისკებს. შესაბამისად, 

აუცილებელია მათი გადახედვა. აღნიშნული საკითხების ძირითადი ნაწილი 

ევროკავშირის წარმომადგენლებთან უკვე განხილული და დამუშავებულია და 

შესაბამისად, უფრო მარტივი იქნება მათში ცვლილებების შეტანა.  

 

მეორე ჯგუფი 

 

ამ ჯგუფში შედის ის საკითხები, რომლებიც ასევე პრობლემატური და დღგ-ის 

დირექტივასთან შეუსაბამოა, მაგრამ სწრაფ ცვლილებას არ საჭიროებს.  

 

1. დასაბეგრი ბაზა 

კოდექსის მიხედვით, დღგ-ით დასაბეგრი ბაზა, რიგ შემთხვევებში, განსხვავდება 

დირექტივით განსაზღვრული დასაბეგრი ბაზისაგან. განსაკუთრებით, ეს ეხება 

საქონლის/მომსახურების თვითმიწოდების, საქონლის/მომსახურების საკუთარი 

მიწოდების შემთხვევებს. კოდექსით, ხშირად დასაბეგრ ბაზად გამოიყენება საბაზრო 

ფასი, ხოლო დირექტივა სამი ტიპის ფასს განსაზღვრავს: საბაზრო ფასი, შესყიდვის 

ფასი და დანახარჯების ფასი. შესყიდვის ფასი და დანახარჯების ფასი  კოდექსით 

საერთოდ არ არის განსაზღვრული. ფასები ბიზნესზე პირდაპირ გავლენას ახდენს და 

მნიშვნელოვანია ამ სისტემის მოწესრიგება. 

 

2. დაბეგვრის მომენტი 

ამ ნაწილში ყველაზე მნიშვნელოვანია ავანსების დაბეგვრა. ევროკავშირის 

დირექტივით ავანსი იბეგრება მისი გადახდის მომენტში. ავანსების დაბეგვრის სქემა 

საქართველოში არ არსებობს, რაც პრობლემებს უქმნის ზოგიერთ ბიზნესს. 

მაგალითად, როდესაც ხდება უსასრულო პერიოდით არამატერიალური აქტივით 

სარგებლობის უფლების გადაცემა, ეს წარმოადგენს უწყვეტ მომსახურებას და 

მოქმედი კანონით იბეგრება არაუგვიანეს ყოველი საანგარიშო პერიოდის ბოლო 

დღისა (მუხლი 161, პარაგრაფი 1(ა.ბ.გ.)). თუმცა თითოეულ საანგარიშო პერიოდში 

დასაბეგრი თანხის განსაზღვრა რთულია, რადგან სარგებლობის უფლება უსასრულო 

პერიოდითაა გადაცემული. ამიტომ, პრაქტიკაში მთლიანი კომპენსაციის თანხის 

წინასწარ დაბეგვრა გაცილებით მარტივი იქნება. მართალია ეს არ იქნება სახარბიელო 

არამატერიალური აქტივით სარგებლობის უფლების გადამცემისთვის, რადგან 

დასაწყისშივე მოხდება მთლიანი საკომპენსაციო თანხის დაბეგვრა, თუმცა მეორე 

მხარისთვის ამას ექნება დადებითი ეფექტი, რადგან მეორე მხარე იმავე პერიოდში 

ისარგებლებს ჩათვლის უფლებით მთლიან თანხაზე. 

 

მესამე ჯგუფი 

 

ყველა სხვა დარჩენილი საკითხი გაერთიანებულია ამ ჯგუფში. აღნიშნული 

საკითხები ამჟამად არ დგას დღის წესრიგში და შესაძლოა მათი განხორციელება 

ბოლო ეტაპზე. ქვევით მოცემულია რამდენიმე მნიშვნელოვანი საკითხი ამ 

კატეგორიიდან. 

 

1. გათავისუფლებები 

ამ ეტაპზე, რთულია განისაზღვროს რომელი გათავისუფლებაა უფრო 

პრიორიტეტული, შესაბამისად, მესამე ჯგუფის პრიორიტეტადაა წარმოდგენილი.  

 

2. საგადასახადო წარმომადგენელი 

საგადასახადო წარმომადგენლის სისტემა საქართველოში საერთოდ არ არსებობს და 

ამდენად, მნიშვნელოვანია ამ საკითხის დარეგულირებაც. ბიზნესისთვის დიდი 

მნიშვნელობა აქვს წარმომადგენლის ინსტიტუტის არსებობას, განსაკუთრებით მაშინ, 

როდესაც ტრანზაქციებს ახორციელებს არარეზიდენტი პირი.  

 

3. სპეციალური სქემები 

ევროკავშირის დირექტივით სპეციალური სქემები მოქმედებს საინვესტიციო ოქროს 

მიწოდების ოპერაციებისთვის, ტუროპერატორებისთვის, მეორადი საქონლით, 

ხელოვნების ნიმუშებით, საკოლექციო ნივთებით და ანტიკვარით მოვაჭრე 

დილერისთვის და ამავე ნივთების აუქციონის ორგანიზატორისთვის. საქართველოში 

მსგავსი სისტემები არ არსებობს. 

 

4. ინვოისი 

საქართველოს კანონმდებლობის მიხედვით ინვოისის გამოწერის ტექნიკა 

განსხვავდება დირექტივის მიდგომებისაგან. შესაძლოა ამ საკითხზე მუშაობა, ამ 

ეტაპზე, ნაკლებად პრიორიტეტული იყოს, მაგრამ მასზე მუშაობა თავიდანვე უნდა 

დაიწყოს, რადგან ეს საკმაოდ შრომატევადი პროცესია და დაკავშირებულია ბაზების 

ცვლილებასთან. 

დღგ-ის დირექტივისა და საქართველოს დღგ-

ის კანონმდებლობის შედარებითი ანალიზი  
 

ამ ნაწილში აღწერილია დღგ-ის დირექტივის და საქართველოს დღგ-ის 

კანონმდებლობის დებულებებს შორის განსხვავებები სხვადასხვა საკითხების 

მიხედვით. იგი შემუშავდა შემოსავლების სამსახურის EU Twining პროექტის 

ფარგლებში მომზადებულ შედარებით მატრიცაზე დაყრდნობით. ეს საკითხებია: 

ძირითად საშუალებებზე დღგ-ის ჩათვლის წესები, მოქმედი ბიზნესის მიწოდება, 

ბარტერი, შენობა-ნაგებობების საკუთარი წარმოება, საბაზრო ფასის გამოყენება 

ურთიერთდამოკიდებულებისას.  

 

1. დასაბეგრი პირი და ეკონომიკური საქმიანობა 

 

საქართველოს საგადასახადო კოდექსით არ არის განსაზღვრული დასაბეგრი პირის 

ცნება, თუმცა განსაზღვრულია დღგ-ის გადამხდელი პირი და ეს განსაზღვრება 

დაკავშირებულია რეგისტრაციის ფორმალობებთან. ზოგადი განმარტებით, 

გადასახადის გადამხდელი არის პირი, რომელიც რეგისტრირებულია ან 

ვალდებულია დარეგისტრირდეს დღგ-ის გადამხდელად (მუხლი 156, პუნქტები „ა“ 

და „ბ“), მაშინ როდესაც ევროკავშირის კანონი იყენებს დასაბეგრი პირის გლობალურ 

კონცეფციას და განსაზღვრება არ არის დაკავშირებული რეგისტრაციის 

ფორმალობებთან.   

 

ევროკავშირის დღგ-ის დირექტივის მე-9 მუხლის პირველი ნაწილის მიხედვით 

„დასაბეგრ პირად ითვლება ნებისმიერი პირი, რომელიც ნებისმიერ ადგილას 

ნებისმიერ ეკონომიკურ საქმიანობას ახორციელებს დამოუკიდებლად, აღნიშნული 

საქმიანობის მიზნისა და შედეგების მიუხედავად.“  

 

ამგვარად, დასაბეგრი პირი არის ნებისმიერი პირი, რომელიც ახორციელებს 

ეკონომიკურ საქმიანობას, რაც ნიშნავს, რომ ამ პირს შეუძლია მის მიერ გამოყენებულ 

საქონელზე/მომსახურებაზე სხვა დასაბეგრი პირების მიერ დარიცხული დღგ-ის 

თანხის ჩათვლა ევროკავშირის ფარგლებში. 

 

ასევე, უმნიშვნელოვანესია ფაქტი, რომ დასაბეგრი პირი დამოუკიდებელი უნდა იყოს 

თავის საქმიანობაში, რადგან ამით დღგ-ის მოქმედების სფეროდან გამოირიცხება 

დაქირავებული თანამშრომლები. ბენ ტერას და ჯული კაიუსის “ევროკავშირის დღგ-

ის შესავალის“ მიხედვით: 

 

საქმიანობა „დამოუკიდებლად“ ითვლება, როდესაც: 

 მას ახორციელებს პირი, რომელიც არ არის ორგანულად ინტეგრირებული 

საწარმოსთან ან ადმინისტრაციასთან (ამგვარად, გამოირიცხება სასამართლო ან 

სახელმწიფო ადმინისტრირების კომპეტენციის ფარგლებში 

განხორციელებული აქტივობები); 

 აღნიშნულ პირს გააჩნია შესაფერისი ორგანიზაციული დამოუკიდებლობა 

მოცემული საქმიანობის განხორციელებისას გამოყენებული ადამიანური და 

მატერიალური რესურსების თვალსაზრისით;  

 აღნიშნული პირი ეწევა მოცემულ საქმიანობასთან დაკავშირებულ ეკონომიკურ 

რისკს.  

 

საქართველოს საგადასახადო კოდექსის მე-9 მუხლის მე-2 ნაწილის მიხედვით, 

დაქირავებული პირების მიერ განხორციელებული საქმიანობა არ მიიჩნევა 

ეკონომიკურ საქმიანობად. თუმცა, მაინც მნიშვნელოვანია კოდექსში დასაბეგრი პირის 

უფრო ნათელი და შინაარსობრივი განსაზღვრების არსებობა. 

 

კიდევ ერთი შეუსაბამობა საქართველოს კანონმდებლობისა ევროკავშირის 

დირექტივასთან უკავშირდება ეკონომიკური საქმიანობის განმარტებას.  

 

საქართველოს საგადასახადო კოდექსის 157-ე მუხლში ვკითხულობთ, რომ 

გადასახადის გადამხდელი,  რომელიც ეწევა ეკონომიკურ საქმიანობას და რომლის 

მიერ ნებისმიერი უწყვეტი 12 კალენდარული თვის განმავლობაში 

განხორციელებული, დღგ-ით დასაბეგრი ოპერაციების საერთო თანხა აღემატება 100 

000 ლარს, ვალდებულია დარეგისტრირდეს დღგ-ის გადამხდელად. მე-9 მუხლით 

ეკონომიკური საქმიანობა განმარტებულია, როგორც ნებისმიერი საქმიანობა, 

განხორციელებული შემოსავლის, მოგების ან კომპენსაციის მიღების მიზნით, 

აღნიშნული საქმიანობის შედეგების მიუხედავად.  

 

ევროკავშირის დღგ-ის დირექტივის მე-9 მუხლის პირველ ნაწილში ვკითხულობთ: 

„მწარმოებელთა, მოვაჭრეთა ან მომსახურების მიმწოდებელ პირთა მიერ 

განხორციელებული ნებისმიერი საქმიანობა, სამთო-მოპოვების და სასოფლო-

სამეურნეო საქმიანობების და პროფესიული ორგანოების საქმიანობების ჩათვლით, 

ითვლება ‘ეკონომიკურ საქმიანობად’. ამდენად, მატერიალური და არამატერიალური 

ქონების ექსპლოატაცია რეგულარული შემოსავლის მიღების მიზნით ითვლება 

ეკონომიკურ საქმიანობად.“ 

 

ამგვარად, საქართველოს საგადასახადო კანონმდებლობით საქმიანობის მიზანი უნდა 

იყოს მოგების, შემოსავლის ან კომპენსაციის მიღება. ანუ საქმიანობის მიზანი 

მნიშვნელოვანია, მაგრამ საქმიანობის შედეგებს არ აქვს მნიშვნელობა, მაშინ როდესაც 

ევროკავშირის კანონით დასაშვებია, რომ საქმიანობის მიზანი არ იყოს მოგების მიღება 

(საქმიანობის მიზანს არა აქვს მნიშვნელობა). ამიტომ არის, რომ არაკომერციული 

ორგანიზაციები (non-profit making organizations) მიჩნეულია დასაბეგრ პირებად. 

საქმიანობის შედეგებს არც ევროკავშირის კანონის მიხედვით არ აქვს მნიშვნელობა. 

მნიშვნელოვანია აგრეთვე იმის აღნიშვნა, რომ ევროკავშირის პრეცედენტული 

სამართლის მიხედვით ნებისმიერი პირი დღგ-ის გადამხდელი ხდება იმ მომენტიდან, 

როდესაც გაიწევა საწყისი ინვესტიცია ეკონომიკური საქმიანობის განხორციელების 

მიზნით. თუმცა, აღნიშნული განზრახვა უნდა დადასტურდეს ობიექტური 

გარემოებებით. ბენ ტერა და ჯული კაიუსი აღნიშნავენ, რომ ეკონომიკური საქმიანობა 

ასევე მოიცავს მოსამზადებელ საქმიანობებსაც. ამგვარად, როდესაც პირი შეიძენს 

გარკვეულ დაბეგრილ საქონელს ეკონომიკური საქმიანობის განხორციელების 

მიზნით, იგი ამ მომენტიდან უნდა ჩაითვალოს გადამხდელ პირად და მას უნდა 

გააჩნდეს დღგ-ის დაუყოვნებლივ ჩათვლის უფლება.  

 

ეს საკითხი გაურკვეველია საქართველოს საგადასახადო კოდექსში. როდის იწყება 

ეკონომიკური საქმიანობა? რა თანხების ჩათვლა შეუძლია დღგ-ს გადამხდელს? 174-ე 

მუხლის პირველი ნაწილის „ა“ პუნქტში ვკითხულობთ, რომ დღგ-ის ჩათვლა 

დაშვებულია რეგისტრაციის ძალაში შესვლის მომენტისათვის არსებულ სასაქონლო-

მატერიალური ფასეულობის ნაშთზე. მაგრამ ვრცელდება თუ არა ჩათვლის უფლება 

სხვა ხარჯებზეც? მაგალითად, გარკვეულ საინვესტიციო ხარჯებზე, რომლებიც 

გაწეულ იქნა იმ მომენტამდე, როდესაც პირს დღგ-ის გადამხდელად რეგისტრაციის 

ვალდებულება წარმოექმნა ან როდესაც გადასახადის გადამხდელმა გადაწყვიტა 

ნებაყოფლობით დარეგისტრირდეს დღგ-ის გადამხდელად. ამდენად, აუცილებელია 

აღნიშნული საკითხის გარკვევით ჩამოყალიბებაც.  

 

ევროკავშირის დღგ-ის დირექტივის მე-9 მუხლში ვკითხულობთ, რომ მატერიალური 

ან არამატერიალური ქონების ექსპლოატაცია რეგულარული შემოსავლის მიღების 

მიზნით მიჩნეულ უნდა იქნეს ეკონომიკურ საქმიანობად.  

 

სასამართლომ დაადგინა, რომ ეკონომიკური საქმიანობის კონცეფცია არ მოიცავს 

არარეგულარულად განხორციელებულ საქმიანობებს. თუმცა, მატერიალური ქონების 

ექსპლოატაცია, როგორიცაა მაგალითად, ავტომობილების ქარავანის გაქირავება, 

ჩაითვლება ეკონომიკურ საქმიანობად, როდესაც იგი  ხორციელდება რეგულარულად 

შემოსავლის მიღების მიზნით.  

 

ბენ ტერას და ჯული კაიუსის მიხედვით, დირექტივის მე-9 მუხლში ტერმინი 

„რეგულარული“ არ არის გამოყენებული არარეგულარული საქმიანობების დღგ-ის 

მოქმედების სფეროდან გამორიცხვის მიზნით. აღნიშნული ტერმინი გამოყენებულია 

შემოსავალთან მიმართებაში და ამავდროულად, ერთი კონკრეტული ტიპის 

საქმიანობასთან დაკავშირებით (მატერიალური ან არამატერიალური ქონების 

ექსპლოატაცია).  

არც დღგ-ის დირექტივის მე-12 მუხლის პირველი ნაწილი არ გამორიცხავს 

არარეგულარულ საქმიანობებს  დღგ-ის მოქმედების სფეროდან (ბენ ტერას და ჯული 

კაიუსის მიხედვით). აღნიშნული მუხლი წევრ სახელმწიფოებს აძლევს საშუალებას 

დღგ-ის გადამხდელ პირად მიიჩნიონ ნებისმიერი პირი, რომელიც 

არარეგულარულად ახორციელებს მე-9 მუხლის პირველ ნაწილში მითითებულ 

საქმიანობებთან დაკავშირებულ ოპერაციებს. როგორც ბენ ტერა და ჯული კაიუსი 

აღწერენ, აღნიშნული მუხლით ნათქვამია, რომ „პირი, რომელიც არ არის დასაბეგრი 

პირი (რადგან ის არის დაქირავებული პირი ან იმის გამო, რომ არ სურს იყოს მეწარმე 

საქმიანობების არარეგულარულად განსახორციელებლად, ან მის საქმიანობას 

ობიექტურად არ გააჩნია ბიზნესის საკმარისი მახასიათებლები) შეიძლება მიჩნეულ 

იქნეს გადამხდელ პირად, მაგ. შენობის მიწოდებასთან მიმართებაში, როდესაც 

აღნიშნული საქმიანობა მწარმოებლის, მოვაჭრის ან მომსახურების მიმწოდებელი 

პირის საქმიანობის მსგავსია დღგ-ის დირექტივის მე-9 მუხლის პირველი ნაწილის 

მეორე პარაგრაფის ფარგლებში“. 

 

როგორც პრეცედენტული სამართალიც ამტკიცებს, შენობებზე გარკვეული 

უფლებების შეძენაც და ამ უფლებების დაუყოვნებლივ გადაცემაც ეკონომიკურ 

საქმიანობას წარმოადგენს (VAN TIEM). ამასთან, აქციების ერთ ლოტად ერთ დღეში 

გაყიდვაც შეიძლება ეკონომიკურ საქმიანობას წარმოადგენდეს. ამგვარად, რთულია 

იმის მტკიცება, რომ დღგ-ის მოქმედების სფეროში მხოლოდ რეგულარული 

საქმიანობები ხვდება.  

 

ქართული კანონმდებლობის მიხედვით, ფიზიკური პირის მიერ შენობის და მასზე 

დამაგრებული მიწის ნაკვეთის 4 თანმიმდევრული მიწოდება 48 თვიანი პერიოდის 

განმავლობაში არ მიიჩნევა ეკონომიკურ საქმიანობად (ბრძანება 996, მუხლი 49). დღგ-

ს დირექტივის მე-12 მუხლით წევრ ქვეყნებს უფლება აქვთ დასაბეგრ პირად 

ჩათვალონ ნებისმიერი პირი, რომელიც არარეგულარულად ახორციელებს შენობის ან 

მიწის ნაკვეთის მიწოდებას (მის პირველ გამოყენებამდე). თუმცა მე-12 მუხლის 

გამოყენება ნებაყოფლობითია. ევროპული სასამართლოს გადაწყვეტილებით, ასეთი 

ნებაყოფლობითი მუხლების შემთხვევაში მათი გამოყენებაც შეიძლება იყოს 

შეზღუდული (C-251/05; C-94/09). ამგვარად, თუ მიღებული იქნება აღნიშნული წესი 

შენობების დაბეგვრასთან დაკავშირებით (მუხლი 12), უფრო სავარაუდოა, რომ 

შესაძლებელი იქნება ქართული კანონმდებლობის 4 თანმიმდევრული მიწოდების 

(ბრძანება 996, მუხლი 49) წესის შენარჩუნებაც.  

 

როგორც ზემოთ აღინიშნა, ქართულ კანონმდებლობაში გადასახადის გადამხდელის 

განმარტება დაკავშირებულია რეგისტრაციასთან და შესაბამისად, დაწესებულია 

სპეციალური ჯარიმა დღგ-ის გადამხდელად რეგისტრაციის გარეშე ეკონომიკური 

საქმიანობის განხორციელებისთვის. ასევე, არსებობს ჯარიმა დეკლარაციაში 

გადასახადის თანხის შემცირებისთვის. პირველი ჯარიმა შეადგენს რეგისტრაციის 

გარეშე საქმიანობის პერიოდში განხორციელებული დღგ-ით დასაბეგრი ოპერაციების 

(გარდა გათავისუფლებული ოპერაციებისა) თანხის 15 %-ს (მუხლი 282 (1)). მეორე 

შემთხვევაში, ჯარიმა შეადგენს შემცირებული გადასახადის თანხის 50%-ს (მუხლი 275 

(2)).  

ევროკავშირის კანონმდებლობის მიხედვითაც, ბიზნესი ვალდებულია 

დარეგისტრირდეს დღგ-ის გადამხდელად, მაგრამ ტექსტი განსხვავდება 

საქართველოს კანონმდებლობის შესაბამისი დებულების ტექსტისაგან. ევროკავშირის 

დირექტივის 213-ე მუხლის მიხედვით: „ნებისმიერმა დასაბეგრმა პირმა უნდა 

განაცხადოს თუ როდის იწყება, იცვლება ან წყდება მისი, როგორც დასაბეგრი პირის 

საქმიანობა.“ 

 

ამგვარად, შეიძლება არსებობდეს სანქციები რეგისტრაციის გარეშე საქმიანობისთვის 

ან შეუსაბამობისთვის (დღგ-ის დეკლარაციაში გადასახდელი თანხის შემცირება), 

მაგრამ სანქციები არ უნდა აღემატებოდეს იმ აუცილებელ მოცულობას, რაც 

შესაფერისია მიზნის მისაღწევად (ევროპული სასამართლოს გადაწყვეტილებები C-

95/07; C-96/07, Ecotrade და C-284/11, EMS-ბულგარეთის ტრანსპორტი). შესაბამისად, 

საქართველოს კანონმდებლობაში ჯარიმის მუხლები უნდა გადაიხედოს და 

საჭიროების შემთხვევაში, გადაისინჯოს. 

 

2. სახელმწიფო ორგანოები 

 

დირექტივის მე-13  მუხლით დადგენილია, რომ საჯარო სამართლის პირები არ 

ჩაითვლებიან დასაბეგრ პირებად იმ ქმედებებთან ან ოპერაციებთან მიმართებაში, 

რომლებსაც ისინი ახორციელებენ როგორც სახელმწიფო უწყებები. თუმცა, საჯარო 

სამართლის პირები მაინც ჩაითვლებიან დასაბეგრ პირებად შემდეგ შემთხვევებში: 

 

1. როდესაც მათ არა-დასაბეგრ პირებად მიჩნევას შეუძლია გამოიწვიოს 

კონკურენციის მნიშვნელოვანი დამახინჯება; 

2. დირექტივის დანართ I-ში ჩამოთვლილ საქმიანობებთან დაკავშირებით, გარდა იმ 

შემთხვევებისა, როდესაც საქმიანობის მასშტაბი იმდენად მცირეა, რომ შეიძლება 

ჩაითვალოს უმნიშვნელოდ. 

 

შედეგად, როდესაც სახელმწიფო უწყებების მიერ განხორციელებული საქმიანობის 

ან ოპერაციების შედეგად ადგილი არ აქვს კონკურენციის დამახინჯებას, 

სახელმწიფო ორგანოები არ უნდა ჩაითვალონ დასაბეგრ პირებად.  

აღნიშნული მიდგომა განსხვავდება საქართველოს საგადასახადო კოდექსში 

არსებული მიდგომისაგან. საქართველოს საგადასახადო კოდექსის მე-9 მუხლის მე-2 

ნაწილის „ა“ პუნქტის მიხედვით, სახელმწიფო ხელისუფლების, ეროვნული 

მარეგულირებელი და ადგილობრივი თვითმმართველობის ორგანოების საქმიანობა, 

რომელიც უშუალოდ არის დაკავშირებული მათთვის საქართველოს 

კანონმდებლობით მინიჭებული ფუნქციების შესრულებასთან, გარდა 

ხელშეკრულების საფუძველზე ფასიანი მომსახურების გაწევისა, არ უნდა ჩაითვალოს 

ეკონომიკურ საქმიანობად. მაგალითად, საქართველოს შემოსავლების სამსახურის 

მიერ წინასწარი გადაწყვეტილებების გამოცემა იბეგრება დღგ-ით. ევროკავშირის 

მიდგომის მიხედვით, საქართველოს შემოსავლების სამსახური არ უნდა იყოს 

დასაბეგრი პირი მისი საქმიანობიდან გამომდინარე, რადგან კონკურენცია არ ირღვევა 

იმის გამო, რომ წინასწარ გადაწყვეტილებებს კერძო სტრუქტურები ვერ გასცემენ. 

ანალოგიური მიდგომა უნდა გამოიყენებოდეს შეფასებისა და გამოცდების ეროვნული 

ცენტრის შემთხვევაშიც, რადგან ერთიანი ეროვნული გამოცდების მომზადებასა და 

ჩატარებაზე მხოლოდ შეფასებისა და გამოცდების ეროვნული ცენტრია 

უფლებამოსილი. 

 

3. დღგ-ის დარიცხვის და ამოღების სპეციალური სქემა 

  

ევროკავშირის წევრ სახელმწიფოებს უფლება აქვთ დღგ-სგან გაათავისუფლონ 

(ჩათვლის უფლების გარეშე) ის დასაბეგრი პირები, რომელთა წლიური ბრუნვა არ 

აღემატება გარკვეულ ზღვარს (დღგ-ის დირექტივის 284-287-ე მუხლები).  

 

საქართველოს საგადასახადო კოდექსითაც არ არის სავალდებულო დღგ-ის 

გადამხდელად დარეგისტრირება, თუ პირის წლიური ბრუნვა არ აჭარბებს 100,000 

ლარს. შესაბამისად, ასეთ გადამხდელს არ ექნება ჩათვლის უფლება. თუმცა, 

საქართველოს და ევროკავშირის მიდგომებს შორის არსებობს დიდი განსხვავება დღგ-

ით დასაბეგრი ბრუნვის გამოთვლის წესებთან მიმართებაში. ქართული მიდგომის 

შესაბამისად (ჩათვლის უფლებით ან ჩათვლის უფლების გარეშე), 

გათავისუფლებული საქმიანობები არ გაითვალისწინება სავალდებულო 

რეგისტრაციის მიზნებისათვის ბრუნვის გაანგარიშებისას (მუხლი 157(8)). 

ევროკავშირის მიდგომის მიხედვით გათავისუფლებული საქმიანობებიც მიიღება 

მხედველობაში. დღგ-ის დირექტივის 288-ე მუხლით დადგენილია, რომ დასაბეგრი 

მიწოდებების გარდა, ბრუნვა მოიცავს ჩათვლის უფლებით გათავისუფლებულ 

მიწოდებებსაც, ექსპორტს, საერთაშორისო გადაზიდვებს, უძრავი ქონების 

ღირებულებას, ფინანსურ ოპერაციებს, დაზღვევის მომსახურებას და სხვა. 

 

4. რეგისტრაციის გაუქმება 

 

მნიშვნელოვანია, რომ დირექტივით არ არის განსაზღვრული გადამხდელად 

რეგისტრაციის გაუქმების წესები. ეკონომიკური საქმიანობა სრულდება, როდესაც 

შესრულდება ყველა ქმედება და სამართლებრივი ვალდებულება. საქმეზე C-32/03, I/S 

Fini ევროპის სასამართლომ დაასკვნა შემდეგი: 

 

“პირი, რომელმაც შეწყვიტა ეკონომიკური საქმიანობა, მაგრამ აგრძელებს მოცემული 

საქმიანობისათვის გამოყენებული ნაგებობების იჯარის და ხარჯების გადახდას, 

რადგან ლიზინგის ხელშეკრულება მოიცავს არ-შეწყვეტის დებულებას, უნდა 

ჩაითვალოს დასაბეგრ პირად მოცემული მუხლის ფარგლებში და მას დღგ-ის 

ჩათვლის უფლება აქვს ამგვარად გადახდილ თანხებზე, თუკი უშუალო კავშირი 

არსებობს განხორციელებულ გადახდებსა და მოცემულ კომერციულ საქმიანობას 

შორის და ადგილი არა აქვს თაღლითობას ან ბოროტად გამოყენების განზრახვას.” 

ქართული კანონმდებლობით კი, განსაზღვრულია რეგისტრაციის გაუქმების წესები. 

159-ე მუხლით დადგენილია  დღგ-ის გადამხდელის, მათ შორის, საქართველოში 

არარეზიდენტის მუდმივი დაწესებულების, დღგ-ის გადამხდელად რეგისტრაციის 

გაუქმების შემდეგი საფუძველი: 

 

ა) საწარმოს/ორგანიზაციის ლიკვიდაცია; 

ბ) ფიზიკური პირის გარდაცვალება;  

გ) გადასახადის გადამხდელის წერილობითი მიმართვა, ან საგადასახადო 

ორგანოს მიმართვის შემთხვევაში, გადასახადის გადამხდელის თანხმობა; 

დ) „გადახდისუუნარობის საქმის წარმოების შესახებ“ საქართველოს კანონით 

განსაზღვრული წესით გაკოტრების საქმის წარმოების დაწყება. 

 

ლოგიკურია, რომ რეგისტრაციის ფორმალურმა მხარემ გავლენა არ უნდა იქონიოს  

დასაბეგრი პირის სტატუსზე. მაგალითად, გადასახადის გადამხდელის წერილობითი 

მოთხოვნა რეგისტრაციის გაუქმების შესახებ საკმარისი პირობა არ უნდა იყოს. 

ამგვარად, აღნიშნული საკითხი უნდა გადაიხედოს. 

 

5. დაბეგვრის ობიექტი 

 

ქართულ კანონმდებლობაში არსებული დაბეგვრის ობიექტის განმარტება 

მნიშვნელოვნად განსხვავდება ევროკავშირის განმარტებისაგან. 

 

საქართველოს საგადასახადო კოდექსის 160-ე მუხლით დღგ-ით დაბეგვრის 

ობიექტებია: 

ა) დასაბეგრი ოპერაცია; 

ბ) იმპორტი; 

გ) ექსპორტი, რეექსპორტი;  

დ) დროებითი შემოტანა. 

 

დასაბეგრი ოპერაციის განმარტება დამატებით მოცემულია 161-ე მუხლში. 161-ე 

მუხლის პირველი ნაწილის „ა“ პუნქტით განმარტებულია, რომ დასაბეგრი ოპერაცია 

არის საქართველოს ტერიტორიაზე გადასახადის გადამხდელის ეკონომიკური 

საქმიანობის ფარგლებში განხორციელებული საქონლის მიწოდება ან/და 

მომსახურების გაწევა. 

 

ევროკავშირის დირექტივის მე-2 მუხლის პირველი ნაწილით დასაბეგრი ობიექტი 

შემდეგნაირად არის განმარტებული:  

 

ა) დასაბეგრი პირის მიერ წევრი სახელმწიფოს ტერიტორიაზე ანაზღაურების 

მიღების სანაცვლოდ საქონლის მიწოდება; 

ბ) ევროკავშირის შიგნით საქონლის შეძენა; 

გ) დასაბეგრი პირის მიერ წევრი სახელმწიფოს ტერიტორიაზე ანაზღაურების 

მიღების სანაცვლოდ მომსახურების გაწევა; 

დ) საქონლის იმპორტი. 

 

როგორც განმარტებიდან ჩანს, საქონლის მიწოდება ან მომსახურების გაწევა უნდა 

ხორციელდებოდეს ანაზღაურების მიღების სანაცვლოდ, რათა დასაბეგრ ოპერაციად 

ჩაითვალოს. ანუ, როდესაც მიწოდების სანაცვლოდ გადახდა არ ხდება, ადგილი არ 

აქვს დასაბეგრ ოპერაციას. აღნიშნულს ადასტურებს  ევროპის პრეცედენტული 

სამართალიც. უფრო მეტიც, პრეცედენტული სამართლის მიხედვით, პირდაპირი 

კავშირი უნდა არსებობდეს მიწოდებასა და ანაზღაურებას შორის, შესაძლებელი უნდა 

იყოს კომპენსაციის ფულად ღირებულებაში გამოხატვა და კომპენსაცია უნდა 

წარმოადგენდეს სუბიექტურ ღირებულებას.  

 

აღნიშნული პრინციპი ეწინააღმდეგება ქართულ მიდგომას. ქართული 

კანონმდებლობის მიხედვით, როდესაც მიწოდება ხორციელდება ანაზღაურების 

გარეშე, მიწოდება მაინც იბეგრება საბაზრო ფასით (მუხლი 161, პუნქტი 2(დ)).  

 

უფრო მეტიც, ევროკავშირის განმარტების მიხედვით, დასაბეგრი პირი უნდა 

მოქმედებდეს როგორც დასაბეგრი პირი (ტერმინი „as such“ მუხლის ინგლისურ 

ვარიანტში). ეს ნიშნავს, რომ მხოლოდ ის ოპერაციები იბეგრება, რომლებსაც პირი 

ახორციელებს თავისი საქმიანობის ფარგლებში. მსგავსად ამისა, საქართველოს 

საგადასახადო კოდექსის 161-ე მუხლის პირველი ნაწილის „ა“ პუნქტით დადგენილია, 

რომ დასაბეგრი ოპერაცია არის საქონლის მიწოდება და/ან მომსახურების გაწევა 

გადამხდელის ეკონომიკური საქმიანობის ფარგლებში. 
 

დასაბეგრი ობიექტების ჩამონათვალში ცალკეა გამოყოფილი დროებითი შემოტანა, 

რადგან იგი განსხვავდება იმპორტისაგან და საქართველოს კანონმდებლობით 

წარმოადგენს ერთ-ერთი ტიპის საბაჟო რეჟიმს. უფრო მეტიც, დროებითი შემოტანის 

თანხა და დრო რეგულირდება ცალკე მუხლით (164) და სპეციალურად არის 

დადგენილი დღგ-ის განაკვეთის გამოთვლის წესიც (მუხლი 169, პუნქტი 1(ბ)).  

 

რაც შეეხება რეექსპორტს, ესეც ერთ-ერთი საბაჟო რეჟიმია და ცალკე უნდა იყოს 

გამოყოფილი. მართალია, ექსპორტი მიწოდების სახეობაა, მაგრამ სიცხადისათვის 

უმჯობესია ცალკე იყოს გამოყოფილი.  

 

6. მომსახურება 

 

საქართველოს საგადასახადო კოდექსში არსებული მომსახურების განმარტება 

შესაბამისობაშია ევროკავშირის დირექტივაში არსებულ განმარტებასთან. 

საქართველოს საგადასახადო კოდექსის მე-14 მუხლის პირველი ნაწილით 

დადგენილია, რომ მომსახურებად ითვლება საქმიანობა, რომელიც არ არის საქონლის 

მიწოდება. 

 

ევროკავშირის დღგ-ის დირექტივის 24-ე მუხლის პირველი ნაწილით დადგენილია, 

რომ ნებისმიერი ოპერაცია, რომელიც არ წარმოადგენს საქონლის მიწოდებას, არის 

მომსახურების გაწევა. 

 

საქართველოს საგადასახადო კოდექსის მე-14 მუხლში მოცემული საქმიანობების 

ჩამონათვალი, რომლებიც მომსახურებებად უნდა იქნეს მიჩნეული, ყოვლისმომცველი 

არ არის. პუნქტი „ჩ“-ის მიხედვით „სხვა მომსახურებაც“ შეიძლება ჩაითვალოს 

მომსახურებად.  

 

ევროკავშირის დირექტივის 25-ე მუხლით განმარტებულია, რომ მომსახურების გაწევა 

მოიცავს შემდეგ ოპერაციებსაც:  

 

ა) არამატერიალურ ქონებაზე უფლების გადაცემა, მიუხედავად იმისა არსებობს თუ 

არა სატიტულო დოკუმენტი;   

ბ) მოქმედების განხორციელებისგან თავის შეკავების ვალდებულება, ან 

მოქმედებასთან ან სიტუაციასთან შეგუება;   

გ) მომსახურების გაწევა სახელმწიფო ხელისუფლების მიერ ან მისი სახელით 

გაცემული ბრძანების საფუძველზე, ან კანონის შესაბამისად. 

„ა“ პუნქტის თანახმად, არამატერიალურ ქონებაზე უფლების გადაცემა ითვლება 

მომსახურების გაწევად.  

 

საქართველოს საგადასახადო კოდექსის ზოგად ნაწილში, მე-13 მუხლის პირველი 

ნაწილით განსაზღვრულია, რომ საქონელი არის მატერიალური ან არამატერიალური 

ქონება. შემდეგ, მე-14 მუხლის პირველი ნაწილის „კ“ პუნქტში ვკითხულობთ, რომ 

პატენტების, მოწმობების, ლიცენზიების, სავაჭრო ნიშნების, მომსახურების ნიშნების, 

ინტელექტუალური საკუთრებისა და სხვა პირადი არაქონებრივი უფლების 

გამოყენებაზე უფლების გადაცემა წარმოადგენს მომსახურების გაწევას. 

 

166-ე  მუხლით რეგულირდება პატენტების, ლიცენზიების, სავაჭრო მარკების, 

საავტორო უფლებების ან სხვა მსგავსი არამატერიალური აქტივის მიწოდების 

ადგილი. ანუ აღნიშნული არამატერიალური აქტივების უფლების გადაცემა ირიბად 

მიჩნეულია მომსახურებად. ამგვარად, საქართველოს საგადასახადო კოდექსი 

აღნიშნულ ნაწილში შესაბამისობაშია დირექტივასთან. 

 

დირექტივის მიხედვით, მოქმედების განხორციელებისაგან თავის შეკავების 

ვალდებულება, ან მოქმედებასთან ან სიტუაციასთან შეგუება ასევე მიიჩნევა 

მომსახურების გაწევად. ანალოგიურად, საქართველოს კანონმდებლობის მიხედვით,  

მომსახურების გაწევაა ვალდებულების შესრულება – მოქმედება ან მოქმედებისაგან 

თავის შეკავება (მუხლი 14, პუნქტი 1(ლ)).  

 

და ბოლოს, მომსახურების გაწევა სახელმწიფო ხელისუფლების მიერ, ან მისი 

სახელით გაცემული ბრძანების საფუძველზე ან კანონის შესაბამისად, წარმოადგენს 

მომსახურების გაწევას დირექტივის შესაბამისად. აღნიშნულის მაგალითია კერძო 

კომპანიის მიერ მუნიციპალიტეტისათვის გაწეული მომსახურება, როდესაც კერძო 

კომპანია მუნიციპალიტეტის ნაცვლად ახორციელებს არასწორად პარკირებული 

ავტომანქანების გადაყვანას სპეციალურ სადგომზე. კომპანია ავტომანქანის 

მფლობელს აკისრებს ტრანსპორტირების ხარჯებს. ეს გახლავთ მუნიციპალიტეტის 

მიერ სახელმწიფო ხელისუფლებისათვის მომსახურების გაწევა, მიუხედავად იმისა, 

რომ მომსახურება ანაზღაურების გარეშე ხორციელდება. საქართველოს 

საგადასახადო კოდექსში მსგავსი დებულება არ არსებობს. 

 

7. საქონლის მიწოდება 

 

ქართულ კანონმდებლობასა და ევროკავშირის დღგ-ის დირექტივას შორის 

მნიშვნელოვანი განსხვავებებია საქონლის მიწოდების განმარტებაში.  

 

საქართველოს საგადასახადო კოდექსის მე-16 მუხლი საქონლის მიწოდებას  

შემდეგნაირად განმარტავს: “საქონლის მიწოდებად ითვლება პირის მიერ სხვა 

პირისათვის საქონელზე საკუთრების უფლების გადაცემა სასყიდლით (მათ შორის, 

საქონლის რეალიზაცია, გაცვლა, ხელფასის ან ნატურალური ფორმით ანაზღაურება) 

ან უსასყიდლოდ.“ ამგვარად, საზღაურის გარეშე გადაცემა  ითვლება მიწოდებად. 

ამასთან, აღნიშნული განმარტება გულისხმობს, რომ საკუთრების უფლების მხოლოდ 

სამართლებრივი გადაცემა (საქონელზე საკუთრების უფლების გადაცემა) და არა 

ეკონომიკური გადაცემა წარმოადგენს საქონლის მიწოდებას.  

 

ევროკავშირის დღგ-ის დირექტივის მე-14 მუხლის მიხედვით „საქონლის მიწოდება“ 

ნიშნავს მატერიალური ქონების განკარგვის უფლების გადაცემას. ეს ძალიან ზოგადი 

განმარტებაა. პრეცედენტული სამართლის მიხედვით, ამ შემთხვევაში, გადაცემა 

გულისხმობს საქონლის როგორც სამართლებრივ, ისე ეკონომიკურ გადაცემას.  

 

დირექტივაში არსებული საქონლის მიწოდების განმარტებაში არ არის 

მითითებული, რომ გადაცემა სასყიდლით უნდა შედგეს. ნაცვლად, მე-2 მუხლით 

არის დადგენილი, რომ საქონლის მიწოდება და მომსახურების გაწევა უნდა 

განხორციელდეს ანაზღაურების სანაცვლოდ, იმისათვის, რომ დააკმაყოფილოს 

დასაბეგრი ობიექტის კრიტერიუმები.  

 

საქონლის მიწოდების ძირითადი განმარტების გარდა, ევროკავშირის დირექტივის 

მე-14 მუხლის მე-2 ნაწილში აღნიშნულია, რომ დამატებით საქონლის მიწოდებად 

ითვლება შემდეგი: 

 

ა) სახელმწიფო ხელისუფლების მიერ ან მისი სახელით გაცემული ბრძანებით ან 

კანონის შესაბამისად, ანაზღაურების გადახდის სანაცვლოდ საქონელზე 

საკუთრების უფლების გადაცემა;  

ბ) საქონლის ფაქტიური გადაცემა ხელშეკრულების შესაბამისად საქონლის 

გარკვეული პერიოდით გაქირავებისას, ან საქონლის გადავადებით გაყიდვისას, 

რომლის შემთხვევაშიც ჩვეულებრივ პირობებში საკუთრების უფლების გადაცემა 

ხდება საბოლოო გადახდის განხორციელებისას;  

გ) საქონლის გადაცემა ხელშეკრულების შესაბამისად, რომლის მიხედვითაც 

გადაიხდება საკომისიო საქონლის შეძენისას ან გაყიდვისას. 

 

„ა“ პუნქტის მიხედვით, სახელმწიფო ხელისუფლების მიერ ან მისი სახელით 

გაცემული ბრძანებით ან კანონის შესაბამისად, ანაზღაურების გადახდის სანაცვლოდ  

საქონელზე საკუთრების უფლების გადაცემა წარმოადგენს საქონლის მიწოდებას. 

სხვა სიტყვებით, როდესაც სახელმწიფო არწმუნებს ან აიძულებს დასაბეგრ პირს 

ანაზღაურების სანაცვლოდ მიაწოდოს საქონელი, ორივე შემთხვევაში ოპერაცია 

მიიჩნევა საქონლის მიწოდებად და ექვემდებარება დღგ-ით დაბეგვრას. 

საქართველოს საგადასახადო კოდექსში მსგავსი დებულება არ არსებობს. თუმცა, მე-

16 მუხლით გაცხადებულია, რომ საქონლის მიწოდებად ითვლება პირის მიერ სხვა 

პირისათვის საქონელზე საკუთრების უფლების გადაცემა სასყიდლით (მათ შორის, 

საქონლის რეალიზაცია, გაცვლა, ხელფასის ან ნატურალური ფორმით ანაზღაურება) 

ან უსასყიდლოდ. იგივე მუხლის მიხედვით, მომსახურების გაწევად ითვლება პირის 

მიერ სხვა პირისათვის თავისივე ნებით, კომპენსაციის მიზნით ან უსასყიდლოდ 

ისეთი მოქმედების შესრულება, რომელიც არ არის საქონლის მიწოდება. ანუ 

მომსახურების შემთხვევაში ხაზგასმულია, რომ მიმწოდებლის მიერ იგი საკუთარი 

ნებით უნდა განხორციელდეს, მაშინ როდესაც საქონლის მიწოდების შემთხვევაში 

მსგავსი მინიშნება არ არსებობს. აღნიშნულის საფუძველზე შეიძლება დავასკვნათ, 

რომ საქონელზე საკუთრების უფლების ნებისმიერი გადაცემა, მათ შორის 

სახელმწიფო ხელისუფლების ბრძანებით ან მისი სახელით, წარმოდგენს საქონლის 

მიწოდებას.  

 

ევროკავშირის კანონმდებლობით, საქონლის გაქირავება/შესყიდვის ან საქონლის 

გადავადებით გაყიდვის (მაგ. ფინანსური იჯარა) შემთხვევებში საქონლის ფაქტიური 

გადაცემა ითვლება საქონლის მიწოდებად და საქონელზე საკუთრების უფლება 

გადაცემა საქონლის ფაქტიურად გადაცემის მომენტში და არა ბოლო გადახდის 

განხორციელებისას. შესაბამისად, დღგ გადასახდელია მაშინ, როდესაც ადგილი აქვს 

საქონლის ფაქტიურად გადაცემას.  

 

ქართული კანონმდებლობის მიხედვით, ფინანსური იჯარა ითვლება მომსახურების 

გაწევად (მუხლი 14 (1)(ზ)). ამგვარად, აღნიშნული დებულება არ არის 

დირექტივასთან შესაბამისობაში.  

 

საქონლის გადაცემა ხელშეკრულების შესაბამისად, რომლის მიხედვითაც 

გადაიხდება საკომისიო საქონლის შეძენისას ან გაყიდვისას, ასევე საქონლის 

მიწოდებად ითვლება ევროკავშირის კანონმდებლობით. ბენ ტერას და ჯული 

კაიუსის „ევროკავშირის დღგ-ის შესავლის“ მიხედვით, აღნიშნული დებულება 

შემდეგნაირად უნდა იქნეს წაკითხული: „როდესაც დასაბეგრი პირი თავისი 

საკუთარი სახელით, მაგრამ სხვისი დავალებით მონაწილეობს საქონლის 

მიწოდებაში, უნდა ჩაითვალოს, რომ მან მიიღო და მიაწოდა აღნიშნული საქონელი.“ 

აღნიშნული დებულებით უზრუნველყოფილია, რომ აგენტს შეუძლია არ 

გაამჟღავნოს დამკვეთის სახელი. ამგვარად, სწორად შევსებული ინვოისი, სრული 

ფასის (და არა მხოლოდ საკომისიოს) მითითებით უნდა გამოიწეროს აგენტის მიერ 

ან მის სახელზე. მსგავსი დებულება არსებობს მომსახურების გაწევასთან 

დაკავშირებითაც (მუხლი 28), როდესაც დასაბეგრი პირი თავისი სახელით, მაგრამ 

სხვისი დავალებით (ე.წ. ფარული აგენტი) მონაწილეობს მომსახურების გაწევაში, 

უნდა ჩაითვალოს, რომ მან მიიღო და გასწია აღნიშნული მომსახურება. 

 

საქართველოს საგადასახადო კოდექსის 178-ე მუხლი ეხება წარმომადგენლის მიერ 

განხორციელებულ ოპერაციებს და მის მიხედვით, წარმომადგენლის მიერ 

საქონლის/მომსახურების მიწოდება ითვლება დამკვეთის ოპერაციად, გარდა 

წარმომადგენლის მიერ დამკვეთისათვის გაწეული მომსახურებისა.  

აღნიშნული დებულების მიხედვით, არ არის ნათელი წარმომადგენელი მხოლოდ 

შუამავალია თუ იგი თავისი სახელით მოქმედებს. ამგვარად, ორივე შემთხვევაში, 

ზემოაღნიშნული დებულება მუშაობს და წარმომადგენლის მიერ 

საქონლის/მომსახურების მიწოდება მიიჩნევა დამკვეთის მიერ მიწოდებად. საჭიროა 

ამ დებულების განმარტება და დირექტივასთან შესაბამისობაში მოყვანა.  

 

და ბოლოს, დირექტივის მე-14 მუხლის მე-3 ნაწილის მიხედვით: „წევრ 

სახელმწიფოს შეუძლია გარკვეული სამშენებელო სამუშაოების გადაცემა მიიჩნიოს 

საქონლის მიწოდებად“. ამასთან, დირექტივის განმახორციელებელი რეგულაციის 

(Council Implementing Regulation No 1042/2013) 31b მუხლის მიხედვით, როდესაც 

უძრავი ქონების მფლობელის მიერ უზრუნველყოფილია მოწყობილობები 

კლიენტისთვის უძრავ ქონებაზე სამუშაოების განსახორციელებლად, ივარაუდება, 

რომ კლიენტის მიერ მომსახურება ხორციელდება როდესაც მომწოდებელი (უძრავი 

ქონების მფლობელი) არის პასუხისმგებელი უძრავ ქონებაზე სამუშაოების 

განხორციელებაზე და უზრუნველყოფს მოწყობილობებს, ამ მოწყობილობების 

ოპერირებისთვის საჭირო საკმარის თანამშრომლებთან ერთად.  

 

აღნიშნული განსხვავდება ქართული მიდგომისაგან. საქართველოს საგადასახადო 

კოდექსის მე-14 მუხლის მე-2 ნაწილის დებულება შემდეგნაირად იკითხება: 

„დამკვეთის ნედლეულით (მასალით) საქონლის წარმოებად ითვლება საქონლის 

ნებისმიერი წარმოება, მათ შორის, მისი დამზადება, გადამუშავება, დამუშავება, ან 

აღნიშნული ნედლეულის (მასალის) სხვაგვარი ტრანსფორმაცია, რომლის პროცესშიც 

როგორც ნედლეულის (მასალის), ისე საბოლოო პროდუქტის მესაკუთრე არის პირი, 

რომელმაც მიაწოდა ნედლეული (მასალა) და ფულადი ან ნატურალური ფორმით 

აანაზღაურა ამ ნედლეულით (მასალით) საქონლის წარმოებასთან დაკავშირებული 

მომსახურების ღირებულება (მიუხედავად იმისა, წარმოებისას მწარმოებელმა 

გამოიყენა თუ არა საკუთარი ნედლეული (მასალა), მაკომპლექტებლები ან სხვა 

კომპონენტები, რომელთა ღირებულებაც ჩაითვალა ასეთ წარმოებასთან 

დაკავშირებული მომსახურების ღირებულებაში.”  

 

ამგვარად, გარკვეული სამშენებლო სამუშაოების განხორციელება ითვლება საქონლის 

მიწოდებად, როდესაც მასალის მესაკუთრე საბოლოო საქონლის მესაკუთრეცაა. 

თუმცა, უფრო ლოგიკური იქნებოდა მსგავსი წარმოება (როდესაც მასალას აწვდის 

დამკვეთი) მიჩნეული ყოფილიყო მომსახურებად, რადგან მწარმოებელი არ ფლობს 

მასალას, მხოლოდ მომსახურებას ეწევა. ანალოგიურად, გამართლებული იქნებოდა 

უფრო ზოგადი დებულება, როგორც ეს დირექტივის მე-14 მუხლის მე-3 ნაწილში არის 

მოცემული. 

 

ევროკავშირის დირექტივის მე-15 მუხლში ნათქვამია:  

1. ელექტროენერგია, გაზი, თბო ან გაგრილების ენერგია და სხვა მსგავსი უნდა 

ჩაითვალოს მატერიალურ ქონებად.  

2. წევრ სახელმწიფოებს შეუძლიათ შემდეგი მიიჩნიონ მატერიალურ ქონებად: 

ა) გარკვეული წილი უძრავ ქონებაში; 

ბ) უძრავი ქონების მფლობელისთვის ამ უძრავი ქონების გამოყენების უფლების 

მიცემა; 

გ) აქციები ან აქციების ექვივალენტური წილები, რაც მათ მფლობელს აძლევს 

უძრავი ქონების ან მისი ნაწილის იურიდიულად ან ფაქტობრივად საკუთრების ან 

ფლობის უფლებას.  

 

დირექტივის მსგავსად, ელექტროენერგია, გაზი და თბოენერგია მიჩნეულია 

საქონლად (ანუ მატერიალურ ქონებად) საქართველოს საგადასახადო კოდექსის მე-

13 მუხლით.  

 

დირექტივის მე-15 მუხლის მე-2 ნაწილში დეტალურადაა აღწერილი შემთხვევები, 

როდესაც გარკვეული წილი ან უფლება წარმოადგენს მატერიალურ ქონებას.  

 

საქართველოში გარკვეული პრობლემები არსებობდა ამხანაგობის აქციებთან 

დაკავშირებით. პარტნიორები ითხოვდნენ, რომ მათი აქციების სანაცვლოდ 

საბოლოოდ მატერიალური ქონების მიღება არ უნდა დაბეგრილიყო დღგ-ით 

(რადგან აქცია არის ფინანსური ინსტრუმენტი). შემდგომში, განმარტების მიზნით,  

საქართველოს საგადასახადო კოდექსის 161-ე მუხლის პირველ ნაწილს დაემატა „ე“ 

პუნქტი, სადაც აღნიშნულია, რომ საწარმოდან ან/და ამხანაგობიდან წილის 

სანაცვლოდ მომსახურების ან საქონლის ინდივიდუალურ საკუთრებაში მიღება 

ითვლება ქონების მიწოდებად.  ამასთან, მე-15 მუხლს დაემატა ნაწილი 4, სადაც 

აღნიშნულია, რომ მფლობელის წილი (თუ მასზე არ არის 

მიმაგრებული/განპიროვნებული ქონება) და აგრეთვე, ქონებაზე უფლების წინასწარი 

რეგისტრაცია არის ფინანსური ინსტრუმენტი და ამგვარად არ იბეგრება დღგ-ით. 

ამგვარად, ამხანაგობის შემთხვევაში აქციების სანაცვლოდ მომსახურების ან 

მატერიალური ქონების მიღება ექვემდებარება დღგ-ით დაბეგვრას. სამომავლოდ 

აღნიშნული დებულება შეიძლება გავრცელდეს სხვა ტიპის ბიზნესზეც (არა მხოლოდ 

ამხანაგობებზე). 

 

8. დასაბეგრი თანხა 

 

საქართველოს საგადასახადო კოდექსში დასაბეგრი თანხის ზოგადი განმარტება 

შესაბამისობაშია ევროკავშირის დირექტივასთან, თუმცა გასათვალისწინებელია 

ზოგიერთი მნიშვნელოვანი დეტალი.  

 

დირექტივის 73-ე მუხლში აღნიშნულია, რომ დასაბეგრი თანხა უნდა მოიცავდეს 

ყველაფერს, რაც შეადგენს ანაზღაურებას, რომელიც მიიღო ან რომელსაც მიიღებს 

მიმწოდებელი მიწოდების სანაცვლოდ, მომხმარებლისაგან ან მესამე მხარისაგან, 
მიწოდების ფასთან უშუალოდ დაკავშირებული სუბსიდიების ჩათვლით. 
 

საქართველოს საგადასახადო კოდექსის 161-ე მუხლის  პირველი ნაწილის „ა.ა“ 

პუნქტით დასაბეგრი თანხა შემდეგნაირადაა განმარტებული: „დასაბეგრი ოპერაციის 

თანხა განისაზღვრება დღგ-ის გადამხდელის მიერ მიღებული ან მისაღები 

კომპენსაციის თანხის მიხედვით (გადასახადების, მოსაკრებლებისა და სხვა 

გადასახდელების ჩათვლით) დღგ-ის ან/და პირგასამტეხლოს გარეშე, გარდა ამ 

მუხლის მე-2 ნაწილით გათვალისწინებული შემთხვევისა.” 

 

პირველ რიგში, ამ განმარტებაში არ არის ნახსენები, რომ კომპენსაცია შეიძლება 

გადახდილ იქნეს მესამე მხარის მიერ. მართალია, პრაქტიკაში ეს ამგვარად 

იგულისხმება, მაგრამ საჭიროა ტექსტის შეცვლა. უფრო მეტიც, ქართულ 

კანონმდებლობაში დასაბეგრი თანხის განმარტებაში არაფერია ნათქვამი 

სუბსიდიებზე. 

 

დირექტივის 74-ე, 75-ე და 77-ე მუხლებით განმარტებულია ოპერაციები, რომლებიც 

„ითვლება მიწოდებად“: საქონლის/მომსახურების თვითმიწოდება და შიდა მიწოდება 

და საქონლის/მომსახურების შენარჩუნება გადამხდელის მიერ  რეგისტრაციის 

გაუქმების შემთხვევაში.  

 

საქონლის თვითმიწოდების ან შიდა მიწოდების შემთხვევაში დასაბეგრი თანხა არის 

შესყიდვის ფასი ან დანახარჯის ფასი (თვითღირებულება). დასაბეგრი თანხა 

მომსახურების თვითმიწოდების შემთხვევაში არის აღნიშნული მომსახურების 

გაწევის სრული ღირებულება. დასაბეგრი თანხა მომსახურების შიდა მიწოდების 

შემთხვევაში არის გაწეული მომსახურების ღია საბაზრო ღირებულება. ხოლო 

დასაბეგრი პირის მიერ მისი ეკონომიკური საქმიანობის შეწყვეტის შემდეგ 

შენარჩუნებული საქონლის შემთხვევაში დასაბეგრი თანხა არის აღნიშნული 

საქონლის შესყიდვის ფასი ან დანახარჯის ფასი (თვითღირებულება).  

 

საქართველოს საგადასახადო კოდექსით არ არის განმარტებული 

საქონლის/მომსახურების თვითმიწოდება ან შიდა მიწოდება ისე ფართოდ, როგორც ეს 

დირექტივაშია განმარტებული. განსხვავებულია დასაბეგრი თანხების განსაზღვრებაც. 

  

საქართველოს საგადასახადო კოდექსის 161-ე მუხლის პირველი ნაწილის „ბ“ პუნქტში 

აღნიშნულია, რომ დღგ-ით შეძენილი საქონლის/მომსახურების გამოყენება 

არაეკონომიკური საქმიანობისათვის, თუ ამ საქონელზე/მომსახურებაზე 

გადამხდელმა მიიღო დღგ-ის ჩათვლა, წარმოადგენს დასაბეგრ ოპერაციას და 

დასაბეგრი თანხა არის ამ საქონლის/მომსახურების საბაზრო ფასი. შემდგომ, ამავე 

მუხლის პირველი ნაწილის „გ“ პუნქტით განმარტებულია, რომ დღგ-ის 

გადამხდელად რეგისტრაციის გაუქმების შემთხვევაში საქონლის ნაშთი, 

რომელზედაც გადამხდელს მიღებული აქვს ჩათვლა, იბეგრება დღგ-ით და დასაბეგრი 

თანხა არის რეგისტრაციის შეწყვეტის მომენტში იმ მოცემული საქონლის საბალანსო 

ღირებულება, რომელზეც გადამხდელს მიღებული აქვს ჩათვლა. 

 

161-ე მუხლის პირველი ნაწილის „დ“ პუნქტში აღნიშნულია, რომ საკუთარი 

წარმოების შენობა-ნაგებობის შიდა მიწოდების შემთხვევაში დასაბეგრი თანხა უნდა 

განისაზღვროს საგადასახადო კოდექსის 148-ე მუხლით განსაზღვრული აქტივების 

ღირებულებით. 

 

საქონლის/მომსახურების თანამშრომლებისათვის მიწოდების შემთხვევაში ოპერაცია 

იბეგრება საბაზრო ფასით 161-ე მუხლის მე-2 ნაწილის „გ“ პუნქტის შესაბამისად.  

 

და ბოლოს, საქონლის/მომსახურების კომპენსაციის გარეშე მიწოდების შემთხვევაში 

მოცემული ოპერაცია ასევე იბეგრება საბაზრო ფასით (მუხლი161 (2)(დ)). 

 

ამგვარად, საქონლის/მომსახურების თვითმიწოდების ყველა შემთხვევაზე 

გავრცელდება 161-ე მუხლის პირველი ნაწილის „ბ“ პუნქტი - დღგ-ით შეძენილი 

საქონლის/მომსახურების გამოყენება არაეკონომიკური საქმიანობისათვის და 

დასაბეგრი თანხა იქნება საქონლის/მომსახურების საბაზრო ფასი. აღნიშნული არ 

შეესაბამება დირექტივას, რომლის მიხედვითაც საქონლის თვითმიწოდების 

შემთხვევაში დასაბეგრი თანხა არის საქონლის შესყიდვის ფასი ან მისი 

თვითღირებულება, ხოლო მომსახურების თვითმიწოდების შემთხვევაში-

მომსახურების გაწევის სრული ღირებულება. უფრო მეტიც, უნდა აღინიშნოს, რომ ეს 

ოპერაცია დაიბეგრება მაშინაც კი, როდესაც გადასახადის გადამხდელს არ მიუღია 

დღგ-ის ჩათვლა. მართალია, ამ დებულებაში აღნიშნულია, რომ ოპერაცია იბეგრება 

მაშინ, როდესაც გადასახადის გადამხდელმა მიიღო დღგ-ის ჩათვლა, მაგრამ 

პრაქტიკაში აღნიშნული ოპერაცია ყოველთვის იბეგრება, რადგან 161-ე მუხლის მე-2 

ნაწილის „დ“ პუნქტის შესაბამისად საქონლის/მომსახურების კომპენსაციის გარეშე 

მიწოდება საბაზრო ფასით იბეგრება.  

 

მომსახურების შიდა მიწოდება ქართულ კანონმდებლობაში განმარტებული არ არის. 

შიდა მიწოდება განმარტებულია მხოლოდ ძირითადი საშუალებებისთვის (ე.წ. 

საკუთარი წარმოება) და დასაბეგრი თანხა არის აქტივების ღირებულება (მიუხედავად 

იმისა, გადასახადის გადამხდელმა მიიღო თუ არა დღგ-ის ჩათვლა), რაც არ 

შეესაბამება ევროკავშირის მიდგომას, რომლის მიხედვითაც მომსახურების შიდა 

მიწოდებისას დასაბეგრი თანხა არის გაწეული მომსახურების ღია საბაზრო 

ღირებულება.  

აგრეთვე მნიშვნელოვანია, რომ დირექტივის 74-ე მუხლის მიხედვით, დასაბეგრი 

პირის ან მისი მემკვიდრის მიერ ეკონომიკური საქმიანობის შეწყვეტისას 

შენარჩუნებული საქონელიც იბეგრება დღგ-ით. ქართულ კანონმდებლობაში არ 

არსებობს შესაბამისი დებულება. როგორც ზემოთ აღინიშნა, რეგისტრაციის 

გაუქმებისას იბეგრება მხოლოდ იმ საქონლის ნაშთი, რომელზეც გადასახადის 

გადამხდელმა მიიღო ჩათვლა.  

 

შესაბამისად, საქართველოს კანონმდებლობაში აუცილებელი იქნება იმის განსაზღვრა, 

თუ რა არის დანახარჯის ფასი და შესყიდვის ფასი და რა განასხვავებთ მათ ღია 

საბაზრო ღირებულებისაგან. 

 

დირექტივის 78-ე მუხლით განმარტებულია დასაბეგრი თანხა დღგ-ის 

მიზნებისათვის. გადასახადების, მოსაკრებლების და სხვა გადასახდელების გარდა 

დასაბეგრ თანხაში შედის დამატებითი ხარჯებიც, როგორიცაა საკომისიო, 

შეფუთვის, ტრანსპორტირების და დაზღვევის ხარჯი (რომელსაც მომწოდებელი 

არიცხავს კლიენტს). დასაბეგრი თანხის განმარტება ქართულ კანონმდებლობაში 

აღნიშნულისაგან განსხვავდება. 161-ე მუხლის პირველი ნაწილის „ა.ა“ პუნქტში 

აღნიშნულია, რომ დასაბეგრი თანხა მოიცავს გადასახადებს, მოსაკრებლებს და სხვა 

გადასახდელებს. თუმცა, არ არის ახსნილი რას ნიშნავს „სხვა გადასახდელები“. 

შეიძლება დავუშვათ, რომ აღნიშნული „სხვა გადასახდელები“ მოიცავს დამატებით 

ხარჯებს, რაც ნახსენებია ასევე  დირექტივაში. თუმცა ამ დებულების ტექსტი 

დირექტივის ტექსტთან შესაბამისობაშია მოსაყვანი.  

 

დირექტივის 79-ე მუხლში მოცემულია იმ ფაქტორების ჩამონათვალი, რომლებიც 

არ უნდა იქნეს გათვალისწინებული დასაბეგრ თანხაში. ესენია:  

 

ა) ადრეული გადახდის გამო ფასდაკლების შედეგად ფასის შემცირება; 

ბ) კლიენტისათვის უზრუნველყოფილი და მის მიერ მიწოდების მომენტში 

მიღებული  ფასის შემცირებები და ფასჩამოკლებები; 

გ) დასაბეგრი პირის მიერ კლიენტისაგან მიღებული თანხა, როგორც იმ ხარჯების 

ანაზღაურება, რომელიც გაწეულ იქნა კლიენტისთვის და მისი სახელით, და 

ასახულია დასაბეგრი პირის დროებით ანგარიშზე. 

 

ამავე მუხლის მიხედვით, დასაბეგრმა პირმა უნდა წარმოადგინოს „გ“ პუნქტში 

მითითებული ხარჯების ფაქტიური ოდენობის დამადასტურებელი დოკუმენტები 

და არ უნდა ჩაითვალოს ამ ხარჯებთან დაკავშირებული დღგ, რომელიც შესაძლოა 

მის მიერაა გადახდილი. 

 

„გ“ პუნქტი ეხება ხარჯებს, რომლებსაც გადასახადის გადამხდელი გასწევს 

კლიენტისთვის. მაგალითად, ეს შეიძლება იყოს ავტომანქანის რეგისტრაციის 

მოსაკრებელი, რომელიც გადაიხდება გადასახადის გადამხდელის მიერ. ევროპული 

სასამართლოს საქმის C-98/05 მიხედვით, ავტომანქანის რეგისტრაციის მოსაკრებელი, 

რომელიც არსებობს დანიაში, გადაიხდება ავტომანქანის მიმწოდებლის მიერ მის მიერ 

ავტომანქანის გაყიდვამდე. ავტომანქანა უკვე დარეგისტრირებულია მყიდველის 

სახელზე. მაშასადამე, გადასახადის გადამხდელი მოსაკრებელს იხდის მყიდველის 

სახელზე და მის ანგარიშზე და ეს არ შედის მიწოდებული საქონლის ღირებულებაში. 

აღნიშნული მოსაკრებლის გადახდის ვალდებულება აქვს ავტომანქანის მყიდველს. 

ამგვარად, აღნიშნული მოსაკრებელი წარმოადგენს გამყიდველის საბუღალტრო 

ჩანაწერების დროებითი ანგარიშის ელემენტს.  

 

თუმცა, საქმეზე C-228/09, რომელიც ეხება ავტომანქანის რეგისტრაციის მსგავსი ტიპის 

მოსაკრებელს პოლონეთში, სასამართლომ გადაწყვიტა, რომ აღნიშნული მოსაკრებელი 

უნდა შევიდეს მიწოდებული საქონლის ღირებულებაში და უნდა დაიბეგროს დღგ-

ით, რადგან ამ მოსაკრებლის გადახდაზე ვალდებული პირი გახლავთ ავტომანქანის 

გამყიდველი. 

 

ქართულ კანონმდებლობაში არ არის განმარტებული ფაქტორები, რომლებიც არ 

გაითვალისწინება დასაბეგრი თანხის გაანგარიშებისას.   

 

9. დასაბეგრი ოპერაციის განხორციელების დრო 

 

დასაბეგრი ოპერაციის განხორციელების დროის ძირითადი პრინციპი იდენტურია 

ქართულ კანონმდებლობასა და ევროკავშირის დირექტივაში. დირექტივის მიხედვით 

დასაბეგრი ოპერაციის განხორციელების დროდ და დღგ-ით დაბეგვრის მომენტად 

ითვლება საქონლის მიწოდების ან მომსახურების გაწევის მომენტი (მუხლი 63). 

საქართველოს საგადასახადო კოდექსის 161-ე მუხლის პირველი ნაწილის „ა.ბ“ 

პუნქტის მიხედვით, დასაბეგრი ოპერაციის განხორციელების დროდ ითვლება 

საქონლის მიწოდების ან მომსახურების გაწევის მომენტიც. 

 

ევროკავშირის დირექტივით ნებადართულია დღგ-ის პერიოდული დარიცხვა, 

როდესაც მიწოდების შედეგად წარმოიქმნება თანმიმდევრული ანგარიშები ან 

თანმიმდევრული გადახდები (მუხლი 64(1)). აღნიშნული არ ვრცელდება 

იჯარა/შესყიდვის შეთანხმებებსა და საქონლის გადავადებულ გაყიდვაზე (ამ 

შემთხვევებში საქონლის ფაქტიური გადაცემის მომენტი ითვლება მიწოდების 

მომენტად და არა ბოლო გადახდის განხორციელების მომენტი (მუხლი 14(2)(ბ)). 

საქართველოს საგადასახადო კოდექსში არ არსებობს მსგავსი დებულება.  

 

დირექტივის 66-ე მუხლის „ბ“ ნაწილის შესაბამისად, დღგ-ით დაბეგვრის მომენტი 

შეიძლება ასევე იყოს არაუგვიანეს ინვოისის გამოწერის მომენტი ან არაუგვიანეს 

გადახდის მიღების მომენტი.  

 

დირექტივის მიხედვით, დროის გარკვეული პერიოდის განმავლობაში საქონლის და 

მომსახურების უწყვეტი მიწოდებისას, მიწოდება დასრულებულად უნდა ჩაითვალოს, 

სულ მცირე, ყოველი წლის ბოლოს (მუხლი 64(2)).  

ქართული კანონმდებლობის მიხედვით: „დასაბეგრი ოპერაციის განხორციელების 

დროდ ითვლება არაუგვიანეს ყოველი საანგარიშო პერიოდის ბოლო დღე, თუ 

მომსახურების გაწევა ხდება რეგულარულად ან უწყვეტად“ (მუხლი 161(1)(ა.ბ.გ)). ეს 

დებულება ეხება მხოლოდ მომსახურების უწყვეტად გაწევას. რადგან დირექტივის 

მიხედვით საქონლის/მომსახურების უწყვეტი მიწოდება დასრულებულად უნდა 

იქნეს მიჩნეული სულ მცირე ყოველი წლის ბოლოს, ქართული მიდგომა 

შესაბამისობაშია აღნიშნულთან. თუმცა საქონლის რეგულარულად ან უწყვეტად 

მიწოდების შემთხვევაში დაბეგვრის მომენტი დასაკონკრეტებელია. 

 

დირექტივის 64-ე მუხლის მე-2 ნაწილის მე-2 პუნქტში აღნიშნულია, რომ ქვეყნებს 

შორის მომსახურების გაწევის შემთხვევაში (რა შემთხვევაშიც დღგ-ს იხდის კლიენტი 

196-ე მუხლის შესაბამისად), რომელიც უწყვეტად ხორციელდება ერთ წელზე მეტი 

პერიოდის განმავლობაში, მომსახურება მიიჩნევა გაწეულად თითოეული 

კალენდარული წლის ბოლოს. ქართული კანონმდებლობით ქვეყნებს შორის უწყვეტი 

მომსახურების გაწევისას მომსახურების გაწევის დრო არ არის განსაზღვრული და ეს 

საკითხი მსჯელობის საგანი უნდა გახდეს. აგრეთვე, უნდა შემუშავდეს  მსგავს 

სიტუაციაში დასაბეგრი თანხის გაანგარიშების მექანიზმი. 

 

დირექტივის მიხედვით დღგ-ით დაბეგვრას ექვემდებარება წინასწარი გადახდა 

(ავანსი). დღგ ერიცხება მიღებული თანხის ოდენობას და გადაიხდება გადახდის 

მიღების მომენტში (მუხლი 65). საქართველოში წინასწარი გადახდა არ იბეგრება, რაც 

პრობლემებს წარმოქმნის გარკვეულ შემთხვევებში. მაგალითად, როდესაც 

არამატერიალური აქტივის (მაგ. ლიცენზია) გამოყენების უფლებას ყიდულობენ 

კონკრეტული პერიოდის განმავლობაში ან განუსაზღვრელი ვადით, ეს ოპერაცია 

დასაბეგრი უნდა გახდეს არაუგვიანეს ყოველი თვის ბოლო დღისა (მუხლი 

161(1)(ა.ბ.გ)). პრობლემები წარმოიქმნება, როდესაც საჭიროა დასაბეგრი თანხის 

გაანგარიშება. როდესაც ლიცენზიის შეძენა ხდება კონკრეტული პერიოდით, მაშინ 

ადვილია ყოველთვიური გადახდების გაანგარიშება. ქართული კანონმდებლობით 

განმარტებულია დასაბეგრი თანხის გაანგარიშება გრძელვადიანი ხელშეკრულებების 

შემთხვევაში. 161-ე მუხლის მე-6 ნაწილის მიხედვით: „დასაბეგრი ოპერაციის თანხა 

კალენდარული წლისათვის განისაზღვრება ფაქტობრივი შესრულების მოცულობის 

მიხედვით, რომელიც გაიანგარიშება გაწეული ხარჯების კონტრაქტით 

გათვალისწინებულ ერთობლივ ხარჯებთან შეპირისპირებით.“  

 

მაგრამ როგორ უნდა მოხდეს დასაბეგრი თანხის გაანგარიშება, როდესაც ლიცენზიის 

გამოყენების უფლება განუსაზღვრელი ვადით არის შეძენილი? ამის გამო, 

ზემოაღნიშნული შემთხვევის მსგავს შემთხვევებში პრაქტიკაში დღგ გადაიხდება 

წინასწარ, თუმცა კანონში აღნიშნულის შესახებ არაფერია ნათქვამი. 

 

 

10. საქონლის/მომსახურების თვითმიწოდების და  შიდა მიწოდების განმარტება  

დღგ-ის დირექტივის მე-16 მუხლით განმარტებულია, რომ საქონლის თვითმიწოდება 

განიხილება, როგორც მიწოდება ანაზღაურების სანაცვლოდ, როდესაც ჩასათვლელი 

დღგ სრულად ან ნაწილობრივ არის ჩათვლილი. საქონლის თვითმიწოდება არის 

დასაბეგრი პირის მიერ მისი ბიზნესის აქტივების შემადგენელი საქონლის გამოყენება 

მისი ან თანამშრომლების მიერ პირადი მოხმარებისათვის ან მათი უსასყიდლოდ 

გადაცემა, ან უფრო ზოგადად, მათი გამოყენება ბიზნესის გარდა სხვა მიზნებისათვის. 

როგორც ზემოთ იქნა აღნიშნული, ქართულ კანონმდებლობაში განმარტებულია 

მხოლოდ საქონლის/მომსახურების მიწოდება თანამშრომლებისათვის და 

საქონლის/მომსახურების გამოყენება არაეკონომიკური საქმიანობისათვის. მაშასადამე, 

თვითმიწოდების ყველა დანარჩენი შემთხვევა ჩაითვლება საქონლის/მომსახურების 

არაეკონომიკურ საქმიანობაში გამოყენებად. 

 

დღგ-ის დირექტივის მე-18 მუხლით საქონლის შიდა მიწოდება განმარტებულია 

შემდეგნაირად: “წევრ სახელმწიფოებს შეუძლიათ ქვემოთ მოცემული თითეული 

ოპერაცია ჩათვალონ, როგორც ანაზღაურების სანაცვლოდ საქონლის მიწოდება: 

 

ა) სამეწარმეო საქმიანობისას წარმოებული, აშენებული, მოპოვებული, 

გადამუშავებული, შეძენილი ან იმპორტირებული საქონლის დასაბეგრი პირის 

მიერ ბიზნესის მიზნებისათვის გამოყენება, როდესაც სხვა დასაბეგრი პირისაგან 

რომ შეძენილიყო მსგავსი საქონელი დასაბეგრ პირს არ ექნებოდა დღგ-ის სრულად 

ჩათვლის უფლება; 

ბ) დასაბეგრი პირის მიერ საქონლის გამოყენება დღგ-თი არადასაბეგრი 

საქმიანობისთვის, თუ ამ საქონელზე დღგ სრულად ან ნაწილობრივ ჩასათვლელია 

მათი შეძენისას ან მათი გამოყენებისას „ა“ პუნქტის შესაბამისად;   

გ) მე-19-ე მუხლში მითითებული შემთხვევების გარდა, დასაბეგრი პირის ან მისი 

მემკვიდრეების მიერ საქონლის შენარჩუნება, როდესაც იგი წყვეტს დასაბეგრ 

ეკონომიკურ საქმიანობას, როდესაც მსგავს საქონელზე დღგ სრულად ან 

ნაწილობრივ ჩასათვლელია მათი შეძენისას ან მათი გამოყენებისას „ა“ პუნქტის 

შესაბამისად.” 

 

როგორც ზემოთ იქნა აღნიშნული, ქართული კანონმდებლობით განმარტებულია 

მხოლოდ ძირითადი საშუალებების შიდა მიწოდება (ე.წ. საკუთარი წარმოება). 

დირექტივის 26-ე მუხლის პირველი ნაწილის მიხედვით, მომსახურების 

თვითმიწოდება წარმოადგენს დასაბეგრი პირის ან მისი თანამშრომლების მიერ 

ბიზნესის აქტივების გამოყენებას, ან ზოგადად ბიზნესის გარდა სხვა მიზნებისათვის 

გამოყენებას, ისევე როგორც მომსახურების უსასყიდლოდ გაწევას საკუთარი 

თავისთვის ან თავისი თანამშრომლებისათვის. რადგან საქართველოს საგადასახადო 

კოდექსი არ განმარტავს მომსახურების თვითმიწოდებას, აღნიშნული შემთხვევებიც 

ჩაითვლება საქონლის/მომსახურების არაეკონომიკური საქმიანობისთვის 

გამოყენებად. 

რაც შეეხება მომსახურების შიდა მიწოდებას, დირექტივის 27-ე მუხლის მიხედვით, 

იგი წარმოადგენს დასაბეგრი პირის მიერ ბიზნესის მიზნებისათვის მოსახურების 

გაწევას, როდესაც დასაბეგრი პირი მსგავსი მომსახურების სხვა პირისგან შეძენის 

შემთხვევაში დღგ-ს სრულად ვერ ჩაითვლიდა. საქართველოს საგადასახადო 

კოდექსით არ არის განმარტებული მომსახურების შიდა მიწოდება. 

 

 

11. იმპორტი 

 

ევროკავშირის დირექტივის მიხედვით, იმპორტის დასაბეგრი თანხა მოიცავს 

გადასახადებს, მოსაკრებლებს და სხვა გადასახდელებს, რაც გადასახდელია 

იმპორტიორი წევრი ქვეყნის ტერიტორიის გარეთ, დამატებითი ხარჯების ჩათვლით, 

როგორიცაა საკომისიო, შეფუთვის, ტრანსპორტირების და დაზღვევის ხარჯები, რაც 

გაწეულ იქნა იმპორტიორი წევრი ქვეყნის ტერიტორიაზე დანიშნულების პირველ 

პუნქტამდე ტრანსპორტირებისას, დასარიცხი დღგ-ს გამოკლებით (მუხლი 86). 

 

ქართული კანონმდებლობის მიხედვით, იმპორტის დასაბეგრი თანხა არის საბაჟო 

ღირებულებისა, იმპორტის მომენტში გადასახდელი მოსაკრებლებისა (საქართველოში 

გადასახდელი დღგ-ის გარეშე) და იმ მომსახურების ღირებულების ჯამი, დღგ-ის 

გარეშე, რაც აღნიშნული კოდექსის 177-ე მუხლის მე-4 ნაწილის შესაბამისად ითვლება 

საქონლის იმპორტის ნაწილად (მუხლი 162(1)).  

 

დამატებითი ხარჯების შესახებ 162-ე მუხლში არაფერია ნათქვამი, მაგრამ ყველა იმ 

მომსახურების ღირებულება, რომელიც იმპორტის ნაწილია, გათვალისწინებული 

იქნება აგრეთვე იმპორტის ღირებულების განსაზღვრისას. მაშასადამე, ამ კუთხით 

162-ე მუხლის პირველი ნაწილი შესაბამისობაშია დირექტივასთან. 

 

თუმცა, გასათვალისწინებელია ერთი მნიშვნელოვანი საკითხი. დანიშნულების 

პირველ ადგილამდე გაწეული დამატებითი ხარჯები მოიცავს ტრანსპორტირების 

ხარჯსაც. ანუ ევროკავშირის კანონმდებლობით, ტრანსპორტირების ხარჯი შედის 

დასაბეგრ თანხაში და იბეგრება. მაშინ როდესაც, ქართული კანონმდებლობის 

მიხედვით ტრანსპორტირების ხარჯი არ შედის საბაჟო ღირებულებაში, რადგან საბაჟო 

ღირებულება არის საქონლის ღირებულება საბაჟო საზღვრის გადაკვეთის მომენტში 

(მუხლი 196). აღნიშნული ხარჯი არ შედის არც იმპორტთან დაკავშირებული 

მომსახურების ხარჯში. ტვირთის საბაჟოდან დანიშნულების პირველ ადგილამდე 

ტრანსპორტირება და აღნიშნულ ტრანსპორტირებასთან დაკავშირებული 

მომსახურების გაწევა, ტვირთის დასაწყობების მომსახურების გარდა, 

გათავისუფლებულია დღგ-სგან ჩათვლის უფლებით (მუხლი 168(4)(გ2)). ამგვარად, 

საქართველოს ტეროტორიაზე ტრანსპორტირება დღგ-ით არ იბეგრება, რაც არ 

შეესაბამება დირექტივას.  

ევროკავშირის დღგ-ის დირექტივის მიხედვით უკუდაბეგვრა გამოიყენება იმ 

შემთხვევებში, როდესაც საქონლის მიწოდებას ახორციელებს არარეგისტრირებული 

პირი. 194-ე მუხლის მიხედვით: „როდესაც საქონლის ან მომსახურების დასაბეგრი 

მიწოდება ხორციელდება დასაბეგრი პირის მიერ, რომელიც არ არის დაფუძნებული 

წევრ სახელმწიფოში სადაც გადასახდელია დღგ, წევრ სახელმწიფოს შეუძლია 

დაადგინოს, რომ დღგ-ის გადახდაზე პასუხისმგებელი პირი არის პირი, ვისაც 

მიეწოდა აღნიშნული საქონელი ან მომსახურება.“  

 

ქართულ კანონმდებლობაში, როგორც წესი, უკუდაბეგვრა გამოიყენება მხოლოდ 

არარეზიდენტი ფიზიკური პირის (გარდა საქართველოს მოქალაქე ფიზიკური პირისა) 

ან არარეზიდენტი საწარმოს მიერ საგადასახადო აგენტისათვის საქართველოს 

ტერიტორიაზე გაწეული მომსახურების შემთხვევაში (მუხლი 176(1)(ა)). ამგვარად, 

უკუდაბეგვრა გამოიყენება მხოლოდ მომსახურების გაწევის შემთხვევებში. რაც 

შეეხება საქონლის მიწოდების შემთხვევებს, უკუდაბეგვრა გამოიყენება მხოლოდ 

მაშინ, როდესაც საბაჟო საწყობში მიწოდებული უცხოური საქონელი 

იმპორტირებულია (მუხლი 176(1)(დ)). ამ შემთხვევაში დაბეგვრის თვალსაზრისით 

სამი შესაძლო შედეგი მიიღება: 

 

 თუ საქონლის იმპორტი და შემდეგი მიწოდება არ არის დღგ-ისგან 

გათავისუფლებული - იმპორტიორმა იმპორტზე უნდა გადაიხადოს დღგ 

იმპორტირებული საქონლის ღირებულების საფუძველზე და საბაჟო საწყობში 

იმპორტიორის მიერ შეძენილი უცხოური საქონლის ღირებულებასა და მის 

იმპორტის ღირებულებას შორის დადებითი სხვაობა ექვემდებარება დღგ-ით 

უკუდაბეგვრას; 

 თუ იმპორტი გათავისუფლებულია დღგ-ისგან და საქონლის მიწოდება დღგ-

ით იბეგრება - საბაჟო საწყობში იმპორტიორის მიერ შეძენილი უცხოური 

საქონელი ექვემდებარება დღგ-ით უკუდაბეგვრას;  

 თუ იმპორტი იბეგრება დღგ-ით და საქონლის მიწოდება გათავისუფლებულია 

დღგ-გან - იმპორტიორმა უნდა გადაიხადოს დღგ იმპორტის ღირებულების 

საფუძველზე. 

 

ამგვარად, არ აქვს მნიშვნელობა პირი, რომელიც ახორციელებს დასაბეგრ მიწოდებას 

(პირი, რომელმაც განახორციელა საქონლის მიწოდება საბაჟო საწყობში) 

საქართველოშია დაფუძნებული თუ არა. აღნიშნული არ შეესაბამება დირექტივას.  

 

12. ექსპორტი და გარე გადამუშავება 

 

საქართველოს საგადასახდო კოდექსის მიხედვით, ექსპორტის ან რეექსპორტის თანხა 

არის საქონლის საბაჟო ღირებულება (მუხლი 163(ა)). დირექტივის მიხედვით, 

ექსპორტის დასაბეგრი თანხა უნდა მოიცავდეს ყველაფერს, რაც წარმოადგენს 

მიმწოდებლის მიერ მიწოდების სანაცვლოდ კლიენტისაგან ან მესამე მხარისაგან 

მიღებულ ან მისაღებ ანაზღაურებას, მიწოდების ფასთან უშუალოდ დაკავშირებული 

სუბსიდიების ჩათვლით (მუხლი 73).  

 

საქართველოს კანონმდებლობის მიხედვით რეექსპორტი ცალკე საბაჟო რეჟიმია 

(მუხლი 227(1)(გ)). რეექსპორტი საშუალებას იძლევა საქართველოს საბაჟო 

ტერიტორიაზე შემოტანილი უცხოური საქონელი გატანილ იქნეს საქართველოს 

საბაჟო ტერიტორიის გარეთ ექსპორტის გადასახდელების გადახდის გარეშე (მუხლი 

233).  

 

გარე გადამუშავებაც ცალკე საბაჟო რეჟიმია (მუხლი 227(1)(კ)). რეიმპორტი ქართულ 

კანონმდებლობაში განმარტებულია როგორც გარე გადამუშავება. 236-ე მუხლის 

პირველ ნაწილში აღნიშნულია, რომ  გარე გადამუშავების შემთხვევაში ექსპორტის 

გადასახდელები გადაიხდევინება, როდესაც საქონელი ტოვებს საქართველოს 

საზღვრებს, ხოლო გადამუშავებული საქონლის საქართველოს საბაჟო ტერიტორიაზე 

შემოტანისას გადაიხდევინება კუთვნილი იმპორტის გადასახდელები. იმპორტის 

გადასახდელები მოიცავს დღგ-საც (მუხლი 207(ე)). იმპორტის გადასახდელები 

განისაზღვრება გატანილი გადასამუშავებელი და დაბრუნებული გადამუშავებული 

საქონლის საბაჟო ღირებულებებს შორის სხვაობის თანხის გათვალისწინებით (მუხლი 

236(2)).  

 

ამგვარად, საქონლის დაბეგვრა გარე დამუშავების რეჟიმის მიხედვით ევროკავშირის 

საგადასახადო სისტემის ექვივალენტურია, რომლის მიხედვითაც გარე გადამუშავების 

შემდეგ იმპორტირებულ საქონელზე გადასახდელი დღგ შეფასდება იმის 

გათვალისწინებით, თუ რამდენად გაიზარდა საქონლის ღირებულება გადამუშავების 

შედეგად.  

 

13. საქონლის დროებითი შემოტანა  

 

ქართული კანონმდებლობით, საქონლის დროებითი შემოტანა კიდევ ერთი საბაჟო 

რეჟიმია (მუხლი 227(1)(თ)). ამ რეჟიმის შესაბამისად, შესაძლებელია უცხოური 

საქონლის დროებით შემოტანა საქართველოს საბაჟო ტერიტორიაზე (მუხლი 237(1)). 

დროებითი შემოტანა განსხვავდება შიდა გადამუშავებისაგან, რომელიც ცალკე საბაჟო 

რეჟიმს წარმოადგენს (მუხლი 227(1)(ი)).  

 

შიდა გადამუშავების შემთხვევაში საქონლის შემოტანა ხდება საქართველოს საბაჟო 

ტერიტორიაზე გადასამუშავებლად და შემდეგ, ხორციელდება ამ საქონლის ან გატანა 

საქართველოს საბაჟო ტერიტორიიდან ან საქართველოს ტერიტორიაზე იმპორტი 

(მუხლი 235(1)). ამ შემთხვევაში, იმპორტის გადასახდელების გადახდა არ ხდება, 

ხოლო საქონლის საქართველოს საბაჟო ტერიტორიიდან (გადამუშავებული საქონლის) 

გატანისას ექსპორტის გადასახდელების გადახდა არ ხდება. მაშასადამე, არ იბეგრება 

დღგ-ით.  

 

დირექტივის მიხედვით, დღგ-ისგან გათავისუფლებულია იმ საქონლის მოწოდება, 

რომელიც განსაზღვრულია შიდა გადამუშავების რეჟიმში მოსაქცევად (მუხლი 

156(1)(გ)). საქონლის დროებითი შემოტანა დღგ-ით დაბეგვრის ობიექტია ქართული 

კანონმდებლობით და დღგ-ის განაკვეთიც სპეციფიკურად გამოითვლება (მუხლი 

169(1)(ბ)). 

 

14. საქონლის მიწოდების ადგილი 

 

საქართველოს საგადასახადო კოდექსის 165-ე მუხლის პირველ ნაწილში აღნიშნულია 

შემდეგი: „თუ საქონლის მიწოდების პირობა ითვალისწინებს ტრანსპორტირებას, 

მაშინ საქონლის მიწოდების ადგილად ითვლება ტრანსპორტირების დაწყებისას 

საქონლის ადგილსამყოფელი. სხვა შემთხვევაში საქონლის მიწოდების ადგილად 

ითვლება საქონლის გადაცემის ადგილი.“ 

 

დირექტივის 31-ე მუხლის მიხედვით, როდესაც არ ხორციელდება საქონლის 

გადატანა ან ტრანსპორტირება, მიწოდების ადგილად ითვლება ადგილი, სადაც 

მდებარეობს საქონელი მიწოდების განხორციელების მომენტში. ხოლო 32-ე მუხლის 

მიხედვით, როდესაც საქონლის გადატანა ან ტრანსპორტირება ხორციელდება 

მომწოდებლის, ან კლიენტის, ან მესამე მხარის მიერ, მიწოდების ადგილად ითვლება 

ადგილი, სადაც მდებარეობს საქონელი კლიენტისთვის მისაწოდებლად საქონლის 

გადატანის ან ტრანსპორტირების დაწყების მომენტში. ამგვარად, ქართული 

დებულება შესაბამისობაშია დირექტივასთან, რადგან როდესაც ტრანსპორტირება არ 

ხორციელდება, საქონლის მიწოდების ადგილი არის იგივე ადგილი, სადაც 

მდებარეობს საქონელი.  

 

ელექტრო ან თბოენერგიის ან გაზის მიწოდების ადგილის წესები ერთნაირად არ არის 

განსაზღვრული საქართველოს კანონმდებლობით და ევროკავშირის დირექტივით. 

ევროკავშირის დირექტივაში მოცემულია ორი წესი: 

 

 როდესაც მყიდველი არის დასაბეგრი დილერი: მიწოდების ადგილად ითვლება 

ადგილი, სადაც დასაბეგრ დილერს აქვს დარეგისტრირებული თავისი ბიზნესი 

ან გააჩნია ფიქსირებული დაწესებულება, სადაც მიეწოდება საქონელი, ხოლო 

ბიზნესის რეგისტრაციის ადგილის ან ფიქსირებული დაწესებულების 

არარსებობის შემთხვევაში, ეს არის ადგილი, სადაც მას გააჩნია მუდმივი 

მისამართი ან ცხოვრობს (მუხლი 38(1)). დასაბეგრი დილერი არის დილერი, 

რომელიც ძირითადად პროდუქტის გადაყიდვით არის დაკავებული.  

 როდესაც მყიდველი არის სხვა პირი, დასაბეგრი ან არადასაბეგრი: მიწოდების 

ადგილად ითვლება ადგილი, სადაც კლიენტი იყენებს და მოიხმარს საქონელს 

(მუხლი 39). 

 

ქართული კანონმდებლობის მიხედვით ელექტრო ან თბოენერგიის, გაზის ან წყლის 

მიწოდების ადგილად ითვლება ამ საქონლის მიღების ადგილი (მუხლი 165(2)). 

 

დირექტივის 38-ე და 39-ე მუხლები ეხება შემთხვევებს, როდესაც მიწოდება 

ხორციელდება ევროკავშირის ტერიტორიაზე (ერთი სახელმწიფოდან მეორეში). 

აღნიშნული მუხლები ჯერჯერობით არ ეხება საქართველოს, რადგან ელექტრო ან 

თბოენერგიის ან გაზის მოწოდება ამ ეტაპზე არ ხორციელდება ევროკავშირის წევრი 

ქვეყნიდან. 

 

15. მომსახურების გაწევის ადგილი 

 

ქართული კანონმდებლობის მიხედვით, მომსახურების გაწევის ადგილის 

განსაზღვრის წესები განსხვავდება დირექტივის წესებისაგან. დირექტივაში 

მოცემულია მომსახურების გაწევის ადგილის განსაზღვრის ორი ძირითადი წესი: 

 

 ბიზნესის მიერ ბიზნესისათვის (B2B) - დასაბეგრი პირებისათვის მომსახურების 

გაწევის შემთხვევაში მომსახურების გაწევის ადგილად ითვლება მომსახურების 

მიმღების დაფუძნების ადგილი (მუხლი 44);  

 ბიზნესის მიერ კლიენტისათვის (B2C) - როდესაც მომსახურების გაწევა 

ხორციელდება არადასაბეგრი პირებისათვის, მომსახურების გაწევის ადგილად 

ითვლება ადგილი, სადაც მიმწოდებელს აქვს დაფუძნებული ბიზნესი (მუხლი 

45).  

 

ქართული კანონმდებლობის მიხედვით, მიწოდების ადგილის განსაზღვის წესები არ 

განსხვავდება იმის მიხედვით, -  მომსახურების გაწევა ხორციელდება დასაბეგრი 

პირისთვის თუ არადასაბეგრი პირისთვის. 166-ე მუხლის პირველი ნაწილის „დ“ 

პუნქტის მიხედვით, თუ მომსახურების მიმღებ და გამწევ პირთა ადგილსამყოფელი 

სხვადასხვა ქვეყანაშია, მაშინ მომსახურების გაწევის ადგილად ითვლება 

მომსახურების მიმღები პირის რეგისტრაციის ადგილი ან მართვის ადგილი ან 

მომსახურების მიმღები პირის მუდმივი დაწესებულების ადგილმდებარეობა, თუ 

მომსახურება დაკავშირებულია უშუალოდ ამ მუდმივ დაწესებულებასთან. თუმცა, ეს 

წესი მუშაობს მხოლოდ გარკვეული ტიპის მომსახურებების შემთხვევაში.  

 

დირექტივასთან შესაბამისობის უზრუნველყოფისათვის აუცილებელია 

ზემოაღნიშნული ორი წესის, B2B და B2C წესების შემოღება ყველა ტიპის 

მომსახურებისათვის, რომელთა მიმართ რაიმე სპეციფიკური წესი არ მოქმედებს. 

მომსახურების გაწევის ადგილის განსაზღვრის სპეციფიკური წესებია შემოღებული 

შუამავლების მიერ გაწეული მომსახურებისათვის, უძრავ ქონებასთან, მგზავრთა 

სატრანსპორტო მომსახურებასთან, საქონლის ტრანსპორტირებასთან, კულტურულ, 

ხელოვნების, სპორტის, სამეცნიერო, საგანმანათლებლო, გასართობ ან მსგავს 

ღონისძიებებზე დასწრებასთან, კულტურულ მომსახურებასთან, რესტორნის და 

საკვების ადგილზე მიტანის მომსახურებასთან, სატრანსპორტო საშუალებების 

დაქირავებასთან, გემებზე, თვითმფრინავებში ან მატარებლებში რესტორნის და 

საკვების მიტანის მომსახურებასთან, ტელეკომუნიკაციების მიწოდების 

მომსახურებასთან, არადასაბეგრი პირებისათვის სამაუწყებლო და ელექტრონული 

მომსახურების გაწევასთან, ევროკავშირის გარეთ არადასაბეგრი პირებისთვის 

მომსახურების გაწევასთან დაკავშირებით.  

 

ქართული კანონმდებლობის დებულებები შესაბამისობაში უნდა იქნეს მოყვანილი 

ევროკავშირის დირექტივის დებულებებთან ყველა ზემოაღნიშნულ წესთან 

მიმართებაში, ეფექტური გამოყენების და სარგებლობის (effective use and enjoyment 

rules) წესების ჩათვლით.  

 

დირექტივით განსაზღვრულია, რომ როდესაც გაგზავნილი ან ტრანსპორტირებული 

საქონლის მონტაჟი ან აწყობა ხდება მიმწოდებლის მიერ ან მისი სახელით, მიწოდების 

ადგილად ითვლება ადგილი, სადაც დამონტაჟდა ან აიწყო საქონელი (მუხლი 36). 

მართალია, უფრო ზოგადი ფორმულირებით, მაგრამ ქართული კანონმდებლობაც 

ანალოგიურია ამ ნაწილში. 166-ე მუხლის პირველი ნაწილის „ბ“ პუნქტის მიხედვით, 

როდესაც მომსახურება დაკავშირებულია მოძრავ ქონებასთან, მომსახურების გაწევის 

ადგილად ითვლება ადგილი, სადაც ფაქტობრივად მოხდა მომსახურების გაწევა. 

თუმცა, საჭიროა ამ მუხლის გადახედვაც.  

 

16. გათავისუფლებები 

 

დირექტივაში გათავისუფლებები კატეგორიებადაა დაყოფილი. მრავალი ამ 

გათავისუფლებათაგან საქართველოსთვის არააქტუალურია. ამიტომ, ქვემოთ 

გამოვყოფთ მხოლოდ ყველაზე უფრო მნიშვნელოვან საკითხებს.  

 

საზოგადოების კეთილდღეობასთან დაკავშირებული ზოგიერთი საქმიანობის 

გათავისუფლება. დირექტივის 132-ე მუხლში მოცემულია საზოგადოებრივ 

კეთილდღეობასთან დაკავშირებული საქმიანობების ჩამონათვალი, რომლებიც 

გათავისუფლებულია დღგ-ით დაბეგვრისაგან ევროკავშირის დღგ-ის დირექტივის 

მიხედვით. აღნიშნული მოიცავს სამედიცინო მომსახურებას, განათლებას და სხვა. 

აღნიშნულ საქმიანობებს ძირითადად ახორციელებენ საჯარო სამართლის პირები. 

საქმიანობების აღნიშნული ჩამონათვალიდან საქართველოს საგადასახადო კოდექსის 

მიხედვით, ამ ეტაპზე, მხოლოდ ორი საქმიანობაა გათავისუფლებული. ეს გახლავთ 

ნებისმიერი პირის მიერ, და არა მხოლოდ საჯარო სამართლის პირის მიერ 

სამედიცინო მომსახურების გაწევა (მუხლი 168(2)(ე)), და საგანმანათლებლო 

ინსტიტუტების მიერ საგანმანათლებლო მომსახურების გაწევა (მუხლი 168(2)(ნ)). 

 

დირექტივის 132-ე მუხლის პირველი ნაწილის „ვ“ პუნქტით გათავისუფლებულია 

აგრეთვე დღგ-ის ჯგუფების შიდა მომსახურებები. აღნიშნული გათავისუფლება ეხება 

დღგ-ს ჯგუფის წევრებისათვის გაწეულ მომსახურებას, როდესაც მომსახურების 

გაწევა ხორციელდება დღგ-ის ჯგუფის იმ საქმიანობის განხორციელების 

მიზნებისათვის, რომელიც დღგ-სგან გათავისუფლებულია, ან რომელთან 

მიმართებაშიც დღგ-ის ჯგუფი არადასაბეგრი პირია. დღგ-ის ჯგუფი შედგება 

წევრებისაგან, რომლებიც მესამე მხარეებთან ურთიერთობებში გამოდიან როგორც 

ერთი საწარმო. აღნიშნული წევრები სამართლებრივად დამოუკიდებელნი არიან, 

მაგრამ მჭიდროდ არიან დაკავშირებულნი ერთმანეთთან ფინანსური, ეკონომიკური 

და ორგანიზაციული კავშირებით. დღგ-ის ჯგუფის რეგისტრაცია გულისხმობს, რომ 

საქონლის და მომსახურების გაწევა ჯგუფის წევრებს შორის არ იბეგრება დღგ-ით. 

შესაბამისად, დღგ-ის ჯგუფის წევრობა სარგებლის მომტანია ისეთი 

გადამხდელისთვის, რომელსაც სრულად ჩათვლის უფლება არ გააჩნია. საქართველოს 

კანონმდებლობაში ჯერ არ არის შემოღებული დღგ-ის ჯგუფის ცნება და შესაბამისად, 

აღნიშნული გათავისუფლება საქართველოს ამ ეტაპზე არ ეხება.  

 

დირექტივის 133-ე მუხლში ნათქვამია, რომ წევრ სახელმწიფოებს შეუძლიათ 132-ე 

მუხლის პირველ ნაწილში ჩამოთვლილი გათავისუფლებები მიანიჭონ საჯარო 

სამართლის პირისგან განსხვავებულ სხვა პირებს ზოგიერთი პირობის 

დაკმაყოფილების შემთხვევაში. ერთ-ერთი ასეთი პირობაა, რომ “(დ) 

გათავისუფლებამ არ უნდა გამოიწვიოს კონკურენციის დამახინჯება იმ კომერციული 

საწარმოების საზიანოდ, რომლებიც დღგ-ით იბეგრებიან.“ ეს პირობა საკამათოა, 

რადგან ნებისმიერ შემთხვევაში გარკვეული ტიპის საწარმოებისათვის 

გათავისუფლების მინიჭება სხვა საწარმოებს კონკურენტულად არახელსაყრელ 

პირობებში აყენებს.  

  

სხვა საქმიანობების გათავისუფლება. დირექტივის 135-ე მუხლში მოცემულია დღგ-

გან გათავისუფლებული სხვა საქმიანობების ჩამონათვალი. აღნიშნული მოიცავს 

ძირითადად ფინანსურ მომსახურებებს, დაზღვევას, აზარტულ თამაშებს და სხვა.  

 

ამ მუხლის „დ“ პუნქტით განსაზღვრულია, რომ  დეპოზიტებთან და მიმდინარე 

ანგარიშებთან, გადახდებთან, ტრანსფერებთან, ვალთან, ჩეკებსა და სხვა 

ინსტრუმენტებთან დაკავშირებული ოპერაციები, მათ შორის, ამ ინსტრუმენტებთან 

დაკავშირებული მოლაპარაკებები, ვალის ამოღების გარდა, გათავისუფლებულია 

დღგ-სგან. ამგვარად, ვალის ამოღება არ მიიჩნევა ფინანსურ ოპერაციად და 

შესაბამისად, იბეგრება. ვალის ამოღება საერთოდ არ არის ნახსენები ფინანსური 

ოპერაციების ან ფინანსური ინსტრუმენტების ჩამონათვალში ქართულ 

კანონმდებლობაში და სავარაუდოდ, ასევე იბეგრება დღგ-ით.  

მნიშვნელოვანია, რომ ამავე 135-ე მუხლის პირველი ნაწილის „ვ“ პუნქტის მიხედვით, 

აქციებთან, კომპანიებსა და ასოციაციებში წილებთან, სავალო ხელწერილებთან და 

სხვა ფასიან ქაღალდებთან დაკავშირებული ოპერაციები, მათზე მოლაპარაკებების 

ჩათვლით (მაგრამ არა მათი მენეჯმენტი ან უსაფრთხოდ შენახვა), 

გათავისუფლებულია დღგ-სგან, მაგრამ ეს არ მოიცავს დოკუმენტებს, რომლებიც 

უზრუნველყოფენ საქონელზე საკუთრების უფლებას და მე-15 მუხლის მე-2 ნაწილში 

მითითებულ უფლებებს ან ფასიან ქაღალდებს.  

 

მე-15 მუხლის მე-2 ნაწილში აღნიშნულია, რომ წევრ სახელმწიფოს შეუძლია 

მატერიალურ ქონებად მიიჩნიოს შემდეგი:  

 

ა) გარკვეული წილი უძრავ ქონებაში; 

ბ) მესაკუთრის უფლებით მფლობელისთვის უძრავი ქონების გამოყენების 

უფლების მიეცემა; 

გ) აქციები ან აქციის ექვივალენტური წილი, რაც მის მფლობელს აძლევს უძრავი 

ქონების ან მისი ნაწილის „დე იურე“ და „დე ფაქტო“ საკუთრების ან ფლობის 

უფლებას. 

 

ამგვარად, უძრავ ქონებასთან დაკავშირებული ფასიანი ქაღალდების ოპერაციები 

გამოირიცხება აღნიშნული გათავისუფლებიდან.  

 

ამასთან, ქართული კანონმდებლობისაგან განსხვავებით, გათავისუფლებულია 

აგრეთვე სპეციალური საინვესტიციო ფონდების მენეჯმენტი (პუნქტი „გ“). „კ“ 

პუნქტით  გათავისუფლებულია შენობის და მასზე დამაგრებული მიწის ნაკვეთის 

მიწოდება, გარდა მე-2 მუხლის პირველი ნაწილის „ა“ პუნქტში მითითებული 

მიწოდებისა (შენობის პირველ დაკავებამდე მიწოდება). ამასთან, „ლ“ პუნქტით 

გათავისუფლებულია მიწის ნაკვეთის მიწოდება რომელზეც არაფერია აშენებული, 

გარდა მე-2 მუხლის პირველი ნაწილის „ბ“ პუნქტში მითითებული სამშენებლო 

მიწის (ე.წ. building land) მიწოდებისა. მიწის ნაკვეთის მიწოდება 

გათავისუფლებულია საქართველოს კანონმდებლობითაც, მაგრამ კანონმდებლობაში 

კონკრეტულად არ არის მითითებული თუ რა ტიპის მიწის ნაკვეთს ეხება მოცემული 

გათავისუფლება.  

ძალიან მნიშვნელოვანია დირექტივის 136-ე მუხლი. იგი გულისხმობს, რომ იმ 

საქონლის მიწოდება, რომელიც გამოიყენება მხოლოდ და მხოლოდ 

გათავისუფლებული საქმიანობებისათვის (რომლებიც ჩამოთვლილია მუხლებში 132, 

135, 371, 375, 376 და 377, მუხლში 378(2), მუხლში 379(2) და მუხლებში 380-დან 390-

მდე) გათავისუფლებულია, თუ ამ საქონელთან მიმართებაში არ არის 

განხორციელებული ჩათვლა. ამასთან, გათავისუფლებულია საქონელი, რომლის 

შეძენისას ან გამოყენებისას არ განხორციელებულა ჩათვლა 176-ე მუხლის 

შესაბამისად. 176-ე მუხლით განსაზღვრულია, რომ არ უნდა განხორციელდეს დღგ-ის 

ჩათვლა, როდესაც ხარჯები გაწეულია ფუფუნების საგნებზე, გართობასა და 

მიღებებზე. გათავისუფლებული საქმიანობისათვის გამოყენებული საქონლის 

მიწოდება არ არის გათავისუფლებული ქართული კანონმდებლობით.  

 

137-ე მუხლის მიხედვით, წევრ სახელმწიფოებს შეუძლიათ დასაბეგრ პირებს მისცენ 

დაბეგვრის არჩევანი, მაგრამ მხოლოდ გარკვეულ გათავისუფლებებთან მიმართებაში, 

მაშინ როდესაც ქართული კანონმდებლობის მიხედვით დასაბეგრ პირებს, რომლებიც 

ახორციელებენ გათავისუფლებულ საქმიანობას, ყოველთვის შეუძლიათ არ 

გამოიყენონ დღგ-სგან გათავისუფლება (მუხლი 167(4)). 

  

იმპორტთან დაკავშირებული გათავისუფლებები. ამ კატეგორიის 

გათავისუფლებებთან დაკავშირებით მრავალი განსხვავებაა საქართველოს და 

ევროკავშირის კანონმდებლობებს შორის, მაგრამ ქვემოთ მოცემულია ყველაზე უფრო 

მნიშვნელოვანი განსხვავებები.  

 

უპირველეს ყოვლისა, 143-ე მუხლის პირველი ნაწილის „ა“ პუნქტით 

გათავისუფლებულია იმ საქონლის იმპორტი, რომლის მიწოდებაც ტერიტორიის 

ფარგლებში გათავისუფლებული იქნებოდა დღგ-სგან. აღნიშნულს არ ითვალისწინებს 

საქართველოს საგადასახადო კოდექსი.  

 

დირექტივის 144-ე მუხლით განმარტებულია, რომ იმპორტთან დაკავშირებული 

მომსახურების მიწოდება გათავისუფლებულია, თუ აღნიშნული მომსახურების 

ღირებულება დასაბეგრ თანხაში შედის როგორც დამატებითი ხარჯების - როგორიცაა 

საკომისიო, შეფუთვის, ტრანსპორტირების და დაზღვევის ხარჯები - ღირებულება. 

ბენ ტერას და ჯული კაიუსის მიხედვით, „საქონლის იმპორტთან დაკავშირებული 

მომსახურების მიწოდება გათავისუფლებულია, მაგრამ შედის დასაბეგრ თანხაში.“ ამ 

მუხლით ხდება დამატებითი ხარჯების ორჯერ დაბეგვრის (იმპორტიორის მიერ და 

თავად ამ მომსახურებების მიმწოდებლის მიერ) თავიდან აცილება. ამგვარად, ეს 

გახლავთ მართებული მიდგომა. საქართველოს საგადასახადო კოდექსის 177-ე 

მუხლის მე-4 ნაწილში აღნიშნულია, რომ მომსახურების გაწევა, რომელიც საქონლის 

იმპორტის მიმართ დამხმარე ხასიათისაა, ითვლება ამ საქონლის იმპორტის ნაწილად. 

შესაბამისად, საქონლის იმპორტთან დაკავშირებული მომსახურების ღირებულება, 

როგორც წესი, შედის იმპორტის დასაბეგრ თანხაში, მომსახურების, როგორც 

იმპორტის ნაწილის, ღირებულების სახით (მუხლი 162(1)(ა.გ)). ამგვარად, საჭიროა 

განმარტების გაკეთება, რომ მსგავსი მომსახურების გაწევა გათავისუფლებულია დღგ-

სგან. 

 

ექსპორტთან დაკავშირებული გათავისუფლებები. დირექტივის 146-ე მუხლის 

პირველი ნაწილის „დ“ პუნქტის მიხედვით, გათავისუფლებულია მომსახურების 

გაწევა, რომელიც ხორციელდება მოძრავ ქონებაზე, რომელიც შეძენილი ან 

იმპორტირებულია მსგავსი სამუშაოს განსახორციელებლად ევროკავშირის 

ტერიტორიაზე და რომელიც შემდგომ გაგზავნილია ან ტრანსპორტირებულია 

ევროკავშირის ტერიტორიიდან.  

 

საქართველოს ტერიტორიაზე შიდა გადამუშავებისათვის იმპორტირებული საქონელი 

გათავისუფლებულია იმპორტის გადასახდელებისაგან (დღგ-ის ჩათვლით) და 

გათავისუფლებულია ექსპორტის გადასახდელებისაგან (დღგ-ის ჩათვლით) 

საქართველოს ტერიტორიიდან გატანისას. თუმცა, შიდა გადამუშავებისათვის 

გაწეული მომსახურება იბეგრება. ეს სისტემა განსხვავდება ევროკავშირის 

მიდგომისაგან.  

 

დირექტივის 147-ე მუხლი განსაზღვრავს პირობებს, რომელთა დაკმაყოფილების 

შემთხვევაში მოგზაურის პირადი ბარგის სახით განხორციელებული საქონლის 

მიწოდება გათავისუფლებულია დღგ-ისგან. აღნიშნული პირობებია: 

 

ა) მოგზაური არ არის ევროკავშირში რეგისტრირებული; 

ბ) ევროკავშირის ტერიტორიიდან საქონელის ტრანსპორტირება ხდება  მისი 

მიწოდების თარიღიდან მესამე თვის დასრულებამდე; 

გ) მიწოდების მთლიანი ღირებულება, დღგ-ის ჩათვლით, აღემატება 175 ევროს ან 

მის ექვივალენტს ეროვნულ ვალუტაში, წლიურად ფიქსირებული ოქტომბრის 

პირველი დღის გაცვლითი კურსის გამოყენებით, რაც ძალაში შედის მომდევნო 

წლის 1 იანვრიდან. 

 

ქართული მიდგომა განსხვავებულია ამ თვალსაზრისით, რადგან მოგზაურის მიერ 

შეძენილი საქონელი ექვემდებარება დღგ-ით დაბეგვრას, მაგრამ გარკვეული 

გარემოებების არსებობისას ხდება დღგ-ის დაბრუნება (განხილულლია ქვემოთ, 29-ე 

თავში). 

 

საერთაშორისო გადაზიდვებთან დაკავშირებული გათავისუფლებები. დირექტივის 

143-ე მუხლის „ა“ პუნქტში აღნიშნულია, რომ დღგ-სგან გათავისუფლებულია 

საწვავით გამართვისთვის საქონლის მიწოდება და საზღვაო სანაოსნო გემებით 

უზრუნველყოფა მათი ღია ზღვაში ნავიგაციისთვის და გასამრჯელოს სანაცვლოდ 

მგზავრების გადასაყვანად ან კომერციული, სამრეწველო ან სათევზაო მიზნებისთვის 

გამოსაყენებლად ან ზღვაზე გადარჩენის ოპერაციისთვის ან დახმარების გასაწევად 

გამოსაყენებლად, ან სანაპიროსთან ახლოს სათევზაოდ გამოსაყენებლად. აღნიშნული 

გათავისუფლება გააფართოებს გათავისუფლებების სპექტრს საქართველოში, რადგან 

ღია ზღვაში თევზაობა არ არის დღგ-სგან გათავისუფლებული ქართული 

კანონმდებლობით.  

 

დირექტივის 148-ე მუხლის „ვ“ პუნქტით გათავისუფლებულია „საქონლის მიწოდება 

იმ ავიახაზების თვითმფრინავების საწვავით გამართვისთვის და 

უზრუნველყოფისთვის, რომლებიც ძირითადად ოპერირებენ საერთაშორისო 

მარშრუტებზე“. პირობა გახლავთ, რომ თვითმფრინავი ძირითადად საერთაშორისო 

მარშრუტებზე უნდა იქნეს გამოყენებული. ამ შემთხვევაში გათავისუფლებულია 

საქონლის მიწოდება ამ თვითმფრინავების საწვავით გამართვისთვის და მათი 

უზრუნველყოფისთვის, თუნდაც ეს თვითმფრინავები გამოიყენებოდეს ქვეყნის 

შიგნით ფრენებისთვის. აღნიშნული დებულებაც გააფართოებს საქართველოში 

დაბეგვრისაგან გათავისუფლებული საქმიანობების სპექტრს, რადგან იმ 

თვითმფრინავებისათვის საქონლის მიწოდება, რომლებიც ასრულებენ რეისებს, 

მაგალითად თბილისსა და ბათუმს შორის, ასევე გათავისუფლდება დღგ-სგან, თუკი 

ეს თვითმფრინავები ძირითადად საერთაშორისო მარშრუტებზე ფრენებისთვის 

გამოიყენება.  

 

შუამავლების მიერ გაწეული მომსახურებების გათავისუფლება. დირექტივის 

მიხედვით, დღგ-სგან გათავისუფლებულია სხვა პირის სახელითა და დავალებით 

მოქმედი შუამავლების მიერ მომსახურების გაწევა, როდესაც ისინი მონაწილეობენ 

ევროკავშირის ტერიტორიის გარეთ განხორციელებულ ოპერაციებში (მუხლი 153). 

ასეთი ტიპის საშუამავლო მომსახურების გაწევა არ არის გათავისუფლებული 

საქართველოს საგადასახდო კოდექსით. 

 

17. დღგ-ის განაკვეთი 

 

ევროკავშირის დღგ-ის დირექტივის 93-ე მუხლით განსაზღვრულია, რომ მოცემული 

ოპერაცია იბეგრება დღგ-ის იმ განაკვეთით, რომელიც ძალაშია დასაბეგრი მოვლენის 

მოხდენის მომენტში (ოპერაციის განხორციელების მომენტში). თუმცა, წინასწარი 

გადახდების (ავანსი) შემთხვევაში, როდესაც გადახდა ხორციელდება მიწოდებამდე, 

დღგ-ის ის განაკვეთი გამოიყენება, რომელიც ძალაში იქნება დღგ-ის დარიცხვისას 

(გადახდის განხორციელების მომენტში). რადგან საქართველოში წინასწარი 

გადახდები არ იბეგრება და დღგ-ის მხოლოდ ერთი განაკვეთი გამოიყენება ყველა 

ოპერაციისათვის, ეს დებულება ჯერ-ჯერობით არ ეხება საქართველოს. თუმცა, ეს 

მნიშვნელოვანი გახდება მომავალში. 

 

დირექტივის 95-ე მუხლით, როდესაც წინასწარი გადახდების შემთხვევაში ადგილი 

აქვს დღგ-ის განაკვეთის ცვლილებას, წევრ სახელმწიფოებს ეძლევათ 

კორექტირებების გაკეთების შესაძლებლობა, რათა გათვალისწინებულ იქნეს 

საქონლის ან მომსახურების მიწოდების მომენტში არსებული დღგ-ის განაკვეთი. ეს 

მუხლი გასათვალისწინებელია, რადგან იძლევა გარდამავალი ღონისძიებების 

განხორციელების საშუალებას. 

 

18. ბიუჯეტში გადასახდელი დღგ 

 

ბიუჯეტში გადასახდელი დღგ განისაზღვრება დარიცხული დღგ-ის და ჩასათვლილი 

დღგ-ის (თუ არ გავითვალისწინებთ იმპორტის დღგ-ს) საფუძველზე.  

დღგ-ის დირექტივის 179-ე მუხლის მიხედვით, დღგ-ის თანხა, რომელთან 

მიმართებაში წარმოიქმნა ჩათვლის უფლება, უნდა შეესაბამებოდეს იგივე 

საგადასახადო პერიოდს, როდესაც ადგილი ჰქონდა დასაბეგრ ოპერაციას: 

„დასაბეგრმა პირმა ჩათვლა უნდა განახორციელოს მოცემულ საგადასახადო 

პერიოდში გადასახდელი დღგ-ის მთლიანი თანხის შემცირებით დღგ-ის იმ მთლიანი 

თანხით, რომელთან მიმართებაში იგივე პერიოდში წარმოიქმნა და გამოყენებულ იქნა 

ჩათვლის უფლება 178-ე მუხლის შესაბამისად.“  

 

ამასთან, 179-ე მუხლის მე-2 ნაწილში აღნიშნულია, რომ წევრ სახელმწიფოებს 

შეუძლიათ მოითხოვონ, რომ დასაბეგრმა პირებმა, რომლებიც არარეგულარულად 

ახორციელებენ ოპერაციებს, როგორც ეს განმარტებულია მე-12 მუხლში, ჩათვლის 

უფლება გამოიყენონ მხოლოდ მიწოდების მომენტში. ამგვარად, ამ წინადადებით 

იზღუდება ჩათვლის უფლება არარეგულარული საქმიანობისათვისაც - ჩათვლა არ 

არის შესაძლებელი მიწოდების მომენტამდე ან მის მერე.  

 

თუმცა, ქართული კანონმდებლობა გადასახადის გადამხდელს აძლევს უფლებას 

ჩაითვალოს ნებისმიერ გასულ საგადასახადო პერიოდში გადახდილი დღგ-ის თანხა. 

როგორც საგადასახადო კოდექსის 174-ე მუხლის პირველი ნაწილის „ა“ პუნქტში არის 

აღნიშნული, დღგ-ის ჩასათვლელი თანხა არის თანხა, რომელიც გადახდილია ან 

გადასახდელია ჩათვლის დოკუმენტების მიხედვით საქონლის შეძენისას, 

მომსახურების მიღებისას, საქონლის იმპორტისას ან/და საქონლის დროებითი 

შემოტანისას, მათ შორის, დღგ-ის რეგისტრაციის ძალაში შესვლის მომენტისათვის 

არსებულ სასაქონლო-მატერიალური ფასეულობის ნაშთზე. ამგვარად, ჩათვლის 

უფლება დროში არ არის შეზღუდული. 

 

საქართველოს საგადასახადო კოდექსის 170-ე მუხლით განსაზღვრულია, თუ რისგან 

შედგება ბიუჯეტში გადასახდელი დღგ. ესენია, სხვაობა დასაბეგრ ბრუნვაზე 

დარიცხულ დღგ-ის თანხასა და ჩასათვლელ დღგ-ის თანხებს შორის, საქონლის 

იმპორტისას ბიუჯეტში შეტანილი დღგ-ის თანხა, საქონლის დროებითი შემოტანისას 

ბიუჯეტში შეტანილი დღგ-ის თანხა და უკუდაბეგვრის დღგ-ის თანხა. საქონლის 

დროებითი შემოტანისას ბიუჯეტში შეტანილი დღგ-ის თანხა ცალკეა აღნიშნული, 

რადგან დროებითი შემოტანა ცალკე საბაჟო რეჟიმია.  

 

19. დეკლარაციის შევსება და დღგ-ის გადახდა 

 

საქართველოს საგადასახადო კოდექსის 171-ე მუხლის პირველი ნაწილის მიხედვით, 

დღგ-ის დეკლარაცია წარდგენილ უნდა იქნეს ყოველ საანგარიშო პერიოდზე არა 

უგვიანეს ამ პერიოდის მომდევნო თვის 15 რიცხვისა. დირექტივის 252-ე მუხლის 

პირველი ნაწილით ნებადართულია წევრი ქვეყნების მიერ დღგ-ის გადახდის 

საბოლოო ვადის დადგენა, თუმცა გადახდის ვადა არ უნდა აღემატებოდეს 

თითოეული საგადასახადო პერიოდის დასრულებიდან 2 თვეს. ამგვარად, 

საქართველოს საგადასახადო კოდექსის 171-ე მუხლის პირველი ნაწილის 

შესაბამისობაშია დირექტივასთან დღგ-ის გადახდის საბოლოო ვადასთან 

მიმართებაში.  

 

დღგ-ის მიზნებისთვის საგადასახადო პერიოდი წევრი სახელმწიფოს მიერ დგინდება 

ერთი, ორი ან სამი თვის ხანგრძლივობით დირექტივის (მუხლი 252(2)) შესაბამისად. 

ქართულ კანონმდებლობაში საგადასახადო პერიოდი ერთი კალენდარული თვეა. 

 

საქართველოს საგადასახადო კოდექსის 171-ე მუხლის 11 ნაწილის შესაბამისად, 

გადასახადის გადამხდელი გაკოტრების საქმის წარმოების დაწყების შემდეგ არ 

წარადგენს დღგ-ის დეკლარაციას. 159-ე მუხლის პირველი ნაწილის „დ“ პუნქტში კი 

აღნიშნულია, რომ დღგ-ის რეგისტრაცია გაუქმებას ექვემდებარება გაკოტრების საქმის 

წარმოების დაწყებისას. აღნიშნული ორი დებულება ერთად გადასახადის 

გადახდისაგან თვის არიდების საშუალებას იძლევა, რადგან გადასახადის 

გადამხდელმა შეიძლება ხელოვნურად შექმნას წინაპირობები გაკოტრებისათვის და 

თავიდან აიცილოს დღგ-ის გადახდა. ამიტომ, საგადასახადო დეკლარაციის წარდგენა 

სავალდებულო უნდა იყოს გაკოტრების შემთხვევაში.  

 

ევროკავშირის დღგ-ის დირექტივის მიხედვით უკუდაბეგვრის დროს დღგ-ის 

დეკლარირებისა და გადახდის ჩვეულებრივი წესები მოქმედებს. ქართული 

კანონმდებლობით უკუდაბეგვრისას დღგ-ის დეკლარირება საერთოდ არ ხდება. ასეთ 

სიტუაციაში დღგ-ის ჩათვლის საფუძველი არის უკუდაბეგვრის წესით დასაბეგრი 

ოპერაციიდან ბიუჯეტში შესატანი დღგ-ის თანხა (მუხლი 170(დ)). აუცილებელია 

გადაიხედოს უკუდაბეგვრის სისტემა საქართველოში და დღგ-ის ჩვეულებრივი 

წესები უნდა ვრცელდებოდეს ამ შემთხვევაშიც.  

 

20. ჩათვლის დღგ და ჩასათვლელი თანხა 

 

დირექტივის მიხედვით ჩათვლის უფლება წარმოიქმნება ჩასათვლელი გადასახადის 

დარიცხვის მომენტში (მუხლი 167), ანუ საქონლის ან მომსახურების მიწოდებისას 

(მუხლი 63). ქართული კანონმდებლობა შესაბამისობაშია დირექტივასთან 

აღნიშნულთან მიმართებაში. 

 

თუმცა, ევროკავშირის კანონმდებლობის შესაბამისად, დღგ-ით დაბეგვრის მომენტი 

შეიძლება იყოს არა უგვიანეს გადახდის მიღების მომენტი (მუხლი 66(ბ)). ასეთ 

შემთხვევაში, წევრმა სახელმწიფოებმა შეიძლება გადაავადონ დასაბეგრი პირის 

ჩათვლის უფლება მანამდე, სანამ იგი მისთვის მოწოდებულ საქონელზე ან 

მომსახურებაზე დარიცხულ დღგ-ს არ გადაუხდის მის მომწოდებელს (მუხლი 167ა). 

ამგვარად, ჩათვლის უფლება წარმოიქმნება არა საქონლის/მომსახურების მიღებისას, 

არამედ გადახდის განხორციელების მომენტში. ქართული კანონმდებლობა არ 

აღიარებს ამ წესს.  

 

საქართველოს საგადასახადო კოდექსის 173-ე მუხლის მე-2 ნაწილში მოცემულია 

ჩათვლის უფლების წარმოქმნისათვის საჭირო დოკუმენტების ჩამონათვალი: 

 

ა) საგადასახადო ანგარიშ-ფაქტურა; 

ბ) საბაჟო დეკლარაცია;   

გ) უკუდაბეგვრისას ბიუჯეტში დღგ-ის თანხის გადახდის დამადასტურებელი 

დოკუმენტი; 

დ) დროებითი შემოტანისას ბიუჯეტში დღგ-ის თანხის გადახდის 

დამადასტურებელი დოკუმენტი; 

ე) საქართველოს მთავრობის დადგენილებით განსაზღვრული საჯარო სამართლის 

იურიდიული პირების მიერ გაწეული მომსახურების საფასურის გადახდის 

დამადასტურებელი დოკუმენტი, რომელთა მიერ მიწოდებული საქონლის ან/და 

გაწეული მომსახურების ტარიფები დადგენილია დღგ-ის ჩათვლით, კანონით ან 

საქართველოს მთავრობის დადგენილებით; 

ვ) ამ კოდექსის 176.1 მუხლით გათვალისწინებულ შემთხვევებში − მყიდველის 

მიერ საქონლის შეძენის დამადასტურებელი შესაბამისი დოკუმენტი, რომელშიც 

მითითებული უნდა იყოს საქონლის შესაძენად გადახდილი თანხის (მათ შორის, 

დღგ-ის თანხის) ოდენობა; 

ზ) საგადასახადო ორგანოს გადაწყვეტილების საფუძველზე საქონლის იმპორტთან 

ან/და საქონლის დროებით შემოტანასთან დაკავშირებით დარიცხული დღგ-ის 

გადასახადის გადამხდელის მიერ ბიუჯეტში გადახდის დამადასტურებელი 

დოკუმენტი. 

 

ეს დეტალური ჩამონათვალია და შესაძლებელია მისი შემოკლება. თუმცა, მეტი 

სიცხადისთვის უმჯობესი იქნება ამ ჩამონათვალის უცვლელად დატოვება.  

 

დირექტივის 169-ე მუხლის „ა“ ნაწილი ძალიან მნიშვნელოვანია. ამ დებულებით 

განსაზღვრულია, რომ დასაბეგრ პირს დღგ-ის ჩათვლა ეკუთვნის მაშინ, როდესაც 

საქონელი/მომსახურება გამოიყენება ოპერაციებისათვის, რომლებიც 

დაკავშირებულია საქმიანობებთან, რომლებიც ხორციელდება იმ წევრი 

სახელმწიფოს გარეთ, რომელშიც გადასახადი არის გადახდილი ან გადასახდელი, 

იმ შემთხვევაში თუ ამ საქმიანობების წევრი სახელმწიფოს ტერიტორიაზე 

განხორციელება წარმოშობდა ჩათვლის უფლებას. სხვა სიტყვებით, სხვა წევრ 

სახელმწიფოში საქმიანობისათვის გამოყენებულ საქონელზე/მომსახურებაზე 

გადახდილი დღგ-ის ჩათვლა შესაძლებელია. მსგავსი დებულება მოიძებნება 

ქართულ კანონმდებლობაში. 174-ე მუხლის მე-2 ნაწილის „ა.გ“ პუნქტში 

აღნიშნულია, რომ დღგ-ის ჩათვლა შესაძლებელია თუ საქონელი ან/და 

მომსახურება გამოიყენება ან გამოყენებული იქნება საქართველოს ტერიტორიის 

გარეთ მომსახურების გაწევისათვის. ანუ მომსახურების ექსპორტის შემთხვევაში 

არსებობს ჩათვლის უფლება. თუმცა, დირექტივისაგან განსხვავებით აღნიშნულ 

ჩათვლის უფლებას არ ახლავს წინაპირობა.  

 

დირექტივის 174-ე მუხლის პირველი ნაწილის „ა“ პუნქტი ეხება ჩათვლის 

პროპორციის დაანგარიშებას, რომლის მიხედვითაც ჩათვლის პროპორცია არის 

შემდეგი თანხებისგან შედგენილი წილადი:  

 

ა) მრიცხველში - 168-ე და 169-ე მუხლების შესაბამისად ჩათვლის უფლების მქონე 

ოპერაციების წლიური ბრუნვის მთლიანი თანხა; 

ბ) მნიშვნელში - მრიცხველში მოცემული ოპერაციების წლიური ბრუნვის 

მთლიანი თანხა და ჩათვლის უფლების გარეშე ოპერაციების წლიური ბრუნვის 

მთლიანი თანხა, დღგ-ის გარეშე. 

 

ამგვარად, „ა“ პუნქტის მიხედვით, მოცემული წევრი სახელმწიფოს გარეთ 

განხორციელებულ საქმიანობებთან დაკავშირებული ოპერაციებიც აისახება 

ჩათვლის პროპორციაში. აღნიშნული ოპერაციები ბრუნვიდან გამოირიცხება 

საქართველოს კანონმდებლობით ჩათვლის პროპორციის გაანგარიშებისას, რადგან 

ეს ოპერაციები ხორციელდება საქართველოს ტერიტორიის გარეთ. ამიტომ 

არსებობს აღნიშნულ ოპერაციებთან დაკავშირებული დღგ-ის თანხის ჩათვლის 

უფლება ყოველგვარი წინაპირობების გარეშე.   

 

დირექტივის 174-ე მუხლის მე-2 ნაწილში მოცემულია იმ თანხების ჩამონათვალი, 

რომლებიც უნდა გამოირიცხოს ჩათვლის პროპორციის გაანგარიშებისას. ჩათვლის 

პროპორციიდან გამოირიცხება იმ კაპიტალური საქონლის მიწოდების ბრუნვის 

თანხა, რომლებიც გამოიყენება დასაბეგრი პირის მიერ მისი ბიზნესის 

მიზნებისათვის. ქართული კანონმდებლობის მიხედვით არაფერი არ გამოირიცხება 

ჩათვლის პროპორციიდან. მაშასადამე, იმ კაპიტალური საქონლის მიწოდების 

ბრუნვის თანხა, რომლებიც გამოიყენება დასაბეგრი პირის მიერ მისი ბიზნესის 

მიზნებისათვის, ასევე შევა ჩათვლის პროპორციაში. შემდეგ, დირექტივის 174-ე 

მუხლის მე-3 ნაწილში აღნიშნულია, რომ როდესაც წევრი სახელმწიფო არ 

მოითხოვს კორექტირებას კაპიტალურ საქონელთან მიმართებაში, მას შეუძლია 

კაპიტალური საქონლის მიწოდების ბრუნვა გაითვალისწინოს ჩათვლის 

პროპორციის გაანგარიშებაში. ეს გახლავთ სწორი მიდგომა. საჭიროა ქართულ 

კანონმდებლობაში ძირითადი აქტივების კორექტირების წესების გადასინჯვა და 

ევროკავშირის კანონმდებლობასთან შესაბამისობაში მოყვანა. 

 

 

21. ინვოისი/ანგარიშ-ფაქტურა  

 

ევროკავშირის დირექტივის შესაბამისად, ევროკავშირის წევრი ქვეყნები 

ვალდებულნი არიან ინვოისად მიიღონ დოკუმენტები, ან შეტყობინებები ქაღალდზე 

ან ელექტრონული ფორმით, იმ შემთხვევაში, თუ ისინი აკმაყოფილებენ დირექტივით 

გათვალისწინებულ პირობებს (მუხლი 218). ამდენად, ევროკავშირის ქვეყნებში 

შესაძლოა ინვოისი გამოიწეროს როგორც ქაღალდის, ასევე ელექტრონული ფორმით. 

ანალოგიურად, საქართველოს კანონმდებლობით ანგარიშ-ფაქტურები შეიძლება 

გამოიწეროს როგორც ქაღალდის სახით, ასევე  ელექტრონული ფორმით (მუხლი 

175(11)). 
 

თუმცა, დირექტივის მიხედვით, ელექტრონული ინვოისის განსაზღვრება 

განსხვავდება საქართველოს კანონმდებლობით გათვალისწინებული 

განსაზღვრებისაგან. დირექტივის 217-ე მუხლი ადგენს, რომ „ელექტრონული 

ინვოისი“ არის ინვოისი, რომელიც შეიცავს დირექტივით გათვალისწინებულ 

ინფორმაციას, და რომელიც გაცემულ და მიღებულ იქნა ნებისმიერი ელექტრონული 

ფორმატით.  

 

საქართველოს კანონმდებლობით ელექტრონული ანგარიშ-ფაქტურა გამოიწერება 

სპეციალურ მონაცემთა ბაზაში, რომელიც შეიმუშავა და რომელსაც აკონტროლებს 

შემოსავლების სამსახური. ანგარიშ-ფაქტურის ფორმა წინასწარ დადგენილია და 

დაუშვებელია დღგ-ის გადამხდელების მიერ მათი შეცვლა. დღგ-ის გადამხდელებმა 

უნდა დაიცვან ფორმის შევსების წესები. დღგ-ის გადამხდელის მიერ გამოწერილი 

ანგარიშ-ფაქტურა ავტომატურად ეგზავნება კლიენტს, რომელიც ვალდებულია იგი 

მიიღოს.  

 

დირექტივის მიხედვით, ქაღალდის ან ელექტრონული ფორმის ინვოისის 

ლეგიტიმაციას ადასტურებს გარკვეული ფაქტორების არსებობა. ეს ფაქტორებია: 

ინვოისის დედნის ავთენტურობა, ინვოისის შინაარსის მთლიანობა და ინვოისის 

წაკითხვადობა, რაც უზრუნველყოფილ უნდა იქნას მისი გამოწერის მომენტიდან მისი 

შენახვის პერიოდის ბოლომდე (მუხლი  233(1)). 

  

„დედნის ავთენტურობა“ ნიშნავს მომწოდებლის, ან ინვოისის გამომწერის ვინაობის 

უტყუარობას, ხოლო ‘ინვოისის შინაარსის მთლიანობა’ ნიშნავს, რომ ევროკავშირის 

დირექტივით მოთხოვნილი შინაარსი არ შეუცვლიათ (მუხლი 233(1)). 

 

დედნის ავთენტურობა, ინვოისის შინაარსის მთლიანობა და წაკითხვადობა შესაძლოა 

მიღწეულ იქნას საწარმოს კონტროლის ნებისმიერი მექანიზმის გამოყენებით, 

რომელიც უზრუნველყოფს ინვოისსა და საქონლის/მომსახურების მიწოდებას შორის 

კავშირის დადგენას  (მუხლი 233(1)).  ამასთან, არსებობს გარკვეული ტექნოლოგიები 

(როგორიცაა წინასწარი ელექტრონული ხელმოწერა და ელექტრონული მონაცემების 

გაცვლა), რომლითაც უზრუნველყოფილია ელექტრონული ინვოისის დედნის 

ავთენტურობა და შინაარსის მთლიანობა. 

საქართველოს შემთხვევაში ინვოისის ლეგიტიმურობა გარკვეულწილად დაცულია, 

რადგან ანგარიშ-ფაქტურების გამოწერა და გაგზავნა ხდება სპეციალური მონაცემთა 

ბაზის მეშვეობით, რომელიც მეტ-ნაკლებად დაცულია. თუმცა, ელექტრონული 

ანგარიშ-ფაქტურების არსებული სისტემა არ შეესაბამება ევროკავშირის 

კანონმდებლობას. ამდენად, მნიშვნელოვანი სამუშაოების განხორციელება იქნება 

საჭირო იმისათვის, რომ არსებული სისტემა შესაბამისობაში იქნას მოყვანილი 

ევროკავშირის დირექტივასთან. 

 

დირექტივის 219ა მუხლი ადგენს, თუ რომელი ქვეყნის ინვოისის გამოწერის წესები 

ვრცელდება მაშინ, როდესაც ოპერაციები ქვეყნებს შორის ხორციელდება. ამ ეტაპზე 

ეს წესები არარელევანტურია საქართველოსთვის,  რადგან ანგარიშ-ფაქტურის არა 

ფორმა, არამედ შინაარსი არის მნიშვნელოვანი. იმ შემთხვევაში, თუ ანგარიშ-

ფაქტურა შეიცავს ყველა საჭირო ინფორმაციას, მას ჩაიბარებს საბაჟო სამსახური. 

  

22. ინვოისის/ანგარიშ-ფაქტურის გამოწერა 

 

დირექტივის მიხედვით ინვოისი თავისი არსით განსხვავდება საქართველოს 

საგადასახადო კოდექსში აღწერილი საგადასახადო ანგარიშ-ფაქტურისაგან. 

ევროკავშირში არსებული ინვოისის გამოწერის სისტემაც ასევე ძალიან განსხვავდება 

საქართველოში საგადასახადო ანგარიშ-ფაქტურის გამოწერის სისტემისაგან. 

ქართული კანონმდებლობის მიხედვით, ანგარიშ-ფაქტურა გადასახადის 

გადამხდელის მიერ მხოლოდ დასაბეგრი ოპერაციების განხორციელებისას 

გამოიწერება (მუხლი 175(2)). ევროკავშირის დირექტივის მიხედვით, ყველა 

დასაბეგრმა პირმა უნდა უზრუნველყოს ინვოისის გამოწერა იმ საქონლის ან 

მომსახურების მიწოდებასთან მიმართებაში, რომელიც მან განახორციელა სხვა 

დასაბეგრი პირისადმი ან არა-დასაბეგრი იურიდიული პირისადმი (მუხლი 220(1)(ა)). 

ამგვარად, ინვოისი გამოიწერება ყველა მიწოდებაზე, და არა მხოლოდ დასაბეგრ 

მიწოდებაზე. ეს ნიშნავს, რომ ინვოისი გამოიწერება გათავისუფლებულ 

ოპერაციებზეც. უფრო მეტიც, ინვოისი გამოიწერება მომწოდებლისათვის საქონლის 

ფაქტიურ მიწოდებამდე ან მომსახურების ფაქტიურ გაწევამდე განხორციელებული 

წინასწარი გადახდის შემთხვევებშიც. რადგან საქართველოში წინასწარი გადახდა 

(ავანსი) არ იბეგრება, არც ანგარიშფაქტურა არ გამოიწერება წინასწარი გადახდის 

განხორციელებისას.  

 

დირექტივის 220-ე მუხლით გადასახადის გადამხდელს ეძლევა უფლება, რომ 

ინვოისი გამოწეროს ან თვითონ, ან მისმა კლიენტმა (ე.წ. ინვოისის თვითშედგენა) ან 

მესამე მხარემ მისი სახელით და მის მაგივრად. ინვოისის თვითშედგენა (როდესაც 

ინვოისი გამოიწერება კლიენტის მიერ) არ არის ნებადართული ქართული 

კანონმდებლობით. 

ამასთან, ქართული კანონმდებლობისაგან განსხვავებით, დირექტივის 220ა  მუხლით 

დასაბეგრ პირს უფლება ეძლევა  გამოწეროს გამარტივებული ინვოისი, როდესაც 

ინვოისის თანხა არ აღემატება 100 ევროს ან მის ექვივალენტს ეროვნულ ვალუტაში.  

 

აღსანიშნავია, რომ ქართული კანონმდებლობის მიხედვით საგადასახადო ანგარიშ-

ფაქტურა არ გამოიწერება ბარტერის ოპერაციებზე.  

 

23. ინვოისის/ანგარიშ-ფაქტურის შინაარსი 

 

ქართული კანონმდებლობის მიხედვით, გამოწერილი საგადასახადო ანგარიშ-

ფაქტურის შინაარსი აღწერილია 996-ე ბრძანების დანართში III-05. ევროკავშირის 

კანონის მიხედვით გამოწერილი ინვოისის შინაარსი აღწერილია დირექტივის 226-ე 

მუხლში.  

 

გამოწერილ ანგარიშ-ფაქტურაში ასახული დეტალების თვალსაზრისით, ქართული 

კანონმდებლობა ძირითადად შესაბამისობაშია ევროკავშირის დირექტივასთან, თუმცა 

არსებობს ზოგიერთი განსხვავება. უპირველეს ყოვლისა, ქართული კანონმდებლობით 

გამოწერილ საგადასახადო ანგარიშ-ფაქტურაში არ მოითხოვება დასაბეგრი პირის და 

კლიენტის მისამართების მითითება. მითითებულია ოპერაციის განხორციელების 

თარიღი, მაგრამ წინასწარი გადახდის თარიღი არ არის მითითებული, რადგან 

საქართველოში წინასწარი გადახდა არ იბეგრება. არასოდეს არ არის მითითებული 

გათავისუფლებები, რადგან საგადასახადო ანგარიშ-ფაქტურა არ გამოიწერება 

როდესაც ოპერაცია გათავისუფლებულია დღგ-ით დაბეგვრისაგან. ერთეულის ფასი 

და ფასდაკლება ან ფასჩამოკლება ასევე არ არის მითითებული საგადასახადო 

ანგარიშ-ფაქტურაში. ერთეულის ფასის, ფასდაკლების და ფასჩამოკლების 

საგადასახადო ანგარიშ-ფაქტურაში მითითება ძალიან მნიშვნელოვანია. 

 

ანგარიშ-ფაქტურაში არ არის მითითებული გამოყენებული დღგ-ის განაკვეთი. 

ამჟამად ეს არ ქმნის პრობლემებს, რადგან საქართველოში დღგ-ის მხოლოდ ერთი 

განაკვეთი გამოიყენება, მაგრამ ეს შეიძლება უფრო მნიშვნელოვანი გახდეს 

მომავალში. 

 

რადგან „ანგარიშ-ფაქტურის თვითშედგენა“ შეუძლებელია ქართული 

კანონმდებლობით, ანგარიშ-ფაქტურაზე არასოდეს არის ნახსენები „ანგარიშ-

ფაქტურის თვით-შედგენა“. უკუდაბეგვრის შემთხვევაში (როდესაც კლიენტი არის 

პასუხისმგებელი დღგ-ის გადახდაზე) ანგარიშ-ფაქტურა საერთოდ არ გამოიწერება. 

საქართველოში არ არსებობს მარჟის დაბეგვრის სქემები, ამიტომ ანგარიშ-ფაქტურაშიც 

არ არის შესაბამისი მინიშნება. ევროკავშირის კანონის მიხედვით, როდესაც დღგ-ის 

გადახდაზე პასუხისმგებელი პირი საგადასახადო წარმომადგენელია, მისი დღგ-ის 

საინდენტიფიკაციო ნომერი, სრულ სახელსა და მისამართთან ერთად უნდა იქნეს 

მითითებული ანგარიშ-ფაქტურაში (მუხლი 226(15)). ქართული კანონმდებლობის 



 

USAID | მმართველობა განვითარებისთვის (G4G) საქართველოში 

G4G საქართველოს დღგ-ის კანონმდებლობის ევროკავშირის დღგ-ის დირექტივასთან მიახლოების რეკომენდაციები                

 51 

მიხედვით წარმომადგენლის ოპერაციები მიჩნეულია, როგორც დამკვეთის 

ოპერაციები, ამიტომ ანგარიშ-ფაქტურა გამოიწერება დამკვეთის მიერ (მუხლი 178(1)). 

საქართველოში არ არსებობს ფისკალური წარმომადგენლის ინსტიტუტი. რადგან 

დირექტივის 204-ე მუხლი წარმომადგენლის შესახებ არის ნებაყოფლობითი მუხლი, 

გადაწყვეტილება უნდა იქნეს მიღებული მისი შემოღების ან არშემოღების თაობაზე. 

 

24. დღგ-ით უკუდაბეგვრა 

 

ევროკავშირის კანონმდებლობაში უკუდაბეგვრის პრინციპი რამდენადმე 

განსხვავდება ქართული პრინციპისაგან. უკუდაბეგვრას ადგილი აქვს მაშინ, როდესაც 

დღგ-ის გადახდის პასუხისმგებლობა გადადის საქონლის ან მომსახურების მიმღებზე, 

რომელსაც შეუძლია დეკლარირება და გადახდილი დღგ-ის ჩათვლა.  

დირექტივის 194-ე მუხლის მიხედვით საგადასახადო ვალდებულება შეიძლება 

გადავიდეს კლიენტზე (საქონლის/მომსახურების მიმღებზე), როდესაც დასაბეგრი 

მიწოდება ხორციელდება დასაბეგრი პირის მიერ, რომელიც არ არის 

რეგისტრირებული მოცემულ წევრ სახელმწიფოში, სადაც ხდება დღგ-ის დარიცხვა. 

ანუ უკუდაბეგვრის პრინციპი მოქმედებს საქონლის მიწოდების შემთხვევაშიც, მაშინ 

როდესაც ქართულ კანონმდებლობაში უკუდაბეგვრის პრინციპი მოქმედებს მხოლოდ 

არარეზიდენტი ფიზიკური პირის ან არარეზიდენტი საწარმოს მიერ საგადასახადო 

აგენტისათვის საქართველოს ტერიტორიაზე გაწეული მომსახურების შემთხვევაში 

(მუხლი 176(1)(ა)).  საქონლის მიწოდების შემთხვევაში უკუდაბეგვრის პრინციპი 

გამოიყენება მხოლოდ მაშინ, როდესაც საბაჟო საწყობშია შეძენილი უცხოური 

საქონელი, რომელიც იმპორტის სასაქონლო ოპერაციაში ექცევა (მუხლი 176(1)(დ)).  

 

დირექტივის 195-ე მუხლის მიხედვით, როდესაც გაზი, ელექტრო, თბო ან 

გაგრილების ენერგია მიეწოდება დასაბეგრ დილერს ან კლიენტს იმ დასაბეგრი პირის 

მიერ, რომელიც არ არის რეგისტრირებული იმ წევრ სახელმწიფოში, სადაც ხდება 

დღგ-ის დარიცხვა, დღგ უნდა გადაიხადოს დღგ-ის მიზნებისათვის 

იდენტიფიცირებულმა ნებისმიერმა პირმა, რომელსაც მიეწოდება საქონელი. მსგავს 

სიტუაციებში საქართველოში არ ხდება დღგ-ით უკუდაბეგვრის გამოყენება.  

 

როდესაც მომსახურების გაწევა ხორციელდება გადამხდელი პირის მიერ 

გადამხდელისთვის (B2B), მომსახურების გაწევის ადგილის განსაზღვრის ზოგადი 

პრინციპი  მუშაობს ევროკავშირის კანონით და მომსახურების გაწევის ადგილი არის 

ადგილი, სადაც რეგისტრირებულია მომსახურების მიმღები დასაბეგრი პირი 

(მუხლი 44). როდესაც მომსახურების მიმწოდებელი არა-რეგისტრირებული პირია, 

მაშინ 196-ე მუხლის შესაბამისად დღგ უნდა გადაიხადოს აღნიშნული მომსახურების 

მიმღებმა (დასაბეგრი ან არა-დასაბეგრი იურიდიული პირი) უკუდაბეგვრის 

მექანიზმის გამოყენებით. ანალოგიურად, არარეზიდენტი ფიზიკური პირის ან 

არარეზიდენტი საწარმოს მიერ საგადასახადო აგენტისათვის საქართველოს 

ტერიტორიაზე გაწეული მომსახურების შემთხვევაში დღგ-ს იხდის მომსახურების 

მიმღები ქართველი საგადასახადო აგენტი (მუხლი 176(1)(ა)).  

 

დღგ-ის დირექტივის 199-ე მუხლის მიხედვით, უკუდაბეგვრას შეიძლება 

დაექვემდებაროს აგრეთვე გარკვეული მიწოდებები. აღნიშნული მოიცავს შემდეგს: 

 

 სამშენებლო სამუშაოების მიწოდება უძრავ ქონებასთან მიმართებაში, მათ 

შორის შეკეთების, დალაგების, მოვლა-შენახვის, გადაკეთების და დანგრევის 

მომსახურებების ჩათვლით,  ისევე როგორც სამშენებლო სამუშაოების 

გადაცემა, რომლებიც ითვლება საქონლის მიწოდებად. აგრეთვე აღნიშნულ 

საქმიანობებში ჩართული თანამშრომლების უზრუნველყოფა; 

 უძრავი ქონების მიწოდება, რაც მინიშნებულია მუხლებში 135(1)(კ) და (ლ), 

როდესაც მიმწოდებელი ირჩევს დაბეგვრის უფლებას; 

 მეორადი მასალის მიწოდება, ასევე ისეთი მეორადი მასალის მიწოდება, 

რომლის ხელახლა გამოყენება იგივე სახით შეუძლებელია, ჯართის, 

სამრეწველო და არა-სამრეწველო ნარჩენის, გადამუშავებადი ნარჩენის, 

ნაწილობრივ გადამუშავებული ნარჩენის და გარკვეული საქონლის და 

მომსახურების მიწოდება; 

 ერთი დასაბეგრი პირის მიერ მეორისათვის უზრუნველყოფის საგნის მიწოდება 

ამ უზრუნველყოფის აღსრულების მიზნით; 

 საკუთრების უფლების დათმობის და უფლებამონაცვლისთვის გადაცემის 

ფარგლებში საქონლის მიწოდება და უფლებამონაცვლის მიერ ამ უფლების 

გამოყენება;  

 დებიტორის მიერ იძულებით გასხვისების წესით უძრავი ქონების მიწოდება. 

 

ერთი დასაბეგრი პირის მიერ მეორისთვის უზრუნველყოფის საგნის მიწოდება ამ 

უზრუნველყოფის აღსრულების მიზნით დღგ-ით იბეგრება საქართველოშიც. 176-ე 

მუხლის პირველი ნაწილის „ბ“ პუნქტის მიხედვით უკუდაბეგვრას ექვემდებარება 

პირის მიერ სახელშეკრულებო ვალდებულების შესრულების უზრუნველყოფის 

ღონისძიების ფარგლებში მოთხოვნის უზრუნველყოფის საგნის (საქონლის) 

კრედიტორისათვის საკუთრებაში გადაცემა.  
 

დებიტორის მიერ იძულებით გასხვისების წესით უძრავი ქონების მიწოდება  დღგ-ით 

იბეგრება ქართული კანონმდებლობის მიხედვითაც. საგადასახადო კოდექსის 1761 

მუხლის მე-2 ნაწილის შესაბამისად, „გადახდისუუნარობის საქმის წარმოების შესახებ“ 

საქართველოს კანონით განსაზღვრული წესით სამეურვეო ქონების აუქციონის, 

პირდაპირი მიყიდვის ან სხვა წესით რეალიზაცია იბეგრება დღგ-ით. მაგრამ ამ 

ოპერაციაზე დარიცხული დღგ-ის თანხის პირის (სამეურვეო ქონების მესაკუთრის) 

სახელით ბიუჯეტში გადახდას უზრუნველყოფს საქონლის რეალიზაციის 

განმახორციელებელი უფლებამოსილი პირი. თუმცა, რამოდენიმე გამონაკლისი 

არსებობს უძრავ ქონებასთან მიმართებაში. მაგალითად, ინდივიდუალური მეწარმის 

საკუთრებაში არსებული საცხოვრებელი ბინის/სახლის რეალიზაცია და მიწის 

ნაკვეთის რეალიზაცია ამ მუხლის შესაბამისად გათავისუფლებულია 

(მუხლი1761(2)(ა) და 1761(2)(ბ)).  

 

აღსანიშნავია, რომ არსებობს გარკვეული პრობლემები საქართველოს საგადასახადო 

კოდექსის 1761 მუხლის პირველი ნაწილის აღსრულებასთან დაკავშირებით. 

აღნიშნულ პუნქტში ნათქვამია, რომ საგადასახადო დავალიანების გადახდევინების 

უზრუნველყოფის ღონისძიების ფარგლებში ან სხვა ფულადი ვალდებულების (გარდა 

სისხლის სამართლის და ადმინისტრაციული წესით დაკისრებული სანქციებისა) 

გადახდევინების მიზნით საქონლის აუქციონის, პირდაპირი მიყიდვის ან სხვა წესით 

რეალიზაცია იბეგრება დღგ-ით ამ მუხლის შესაბამისად, ხოლო ამ ოპერაციაზე 

დარიცხული დღგ-ის თანხის პირის (საქონლის მესაკუთრის) სახელით ბიუჯეტში 

გადახდას უზრუნველყოფს საქონლის რეალიზაციის განმახორციელებელი 

უფლებამოსილი პირი. ამგვარად, დღგ უნდა გადაიხადოს აუქციონის 

ორგანიზატორმა. თუმცა, არ არსებობს მთავრობის მიერ აღნიშნული აუქციონის 

ორგანიზატორისგან დღგ-ის ამოღების რეალური მექანიზმი, რადგან 

კანონმდებლობით, აუქციონის ორგანიზატორსა და საქონლის მფლობელს შორის 

ურთიერთობები არ რეგულირდება. თუ აუქციონის ორგანიზატორი არ გადაიხდის 

დღგ-ს, იგი ჯარიმდება მცირედი თანხით-100 ლარის ოდენობით (მუხლი 291) და 

საბოლოოდ საქონლის მფლობელს მოეთხოვება დღგ-ის გადახდა. მაშასადამე, 

საჭიროა ამ მუხლის გადასინჯვა.  

 

25. საჯარო აუქციონზე გაყიდვა 

 

ევროკავშირის დღგ-ის დირექტივით შემოღებულია საჯარო აუქციონზე გაყიდვის 

სპეციალური წესები (მუხლები 333-341), რაც ნებაყოფლობით სქემას წარმოადგენს. 

დირექტივის 333-ე მუხლის პირველ ნაწილში აღნიშნულია: „წინამდებარე ნაწილის 

დებულებების შესაბამისად, წევრ სახელმწიფოებს შეუძლიათ სპეციალური წესების 

გამოყენება მეორადი საქონლის, ხელოვნების ნიმუშების, საკოლექციო საგნების ან 

ანტიკვარიატის საჯარო აუქციონის ორგანიზოტორის მოგების მარჟის 

დაბეგვრისათვის, როდესაც აღნიშნული ორგანიზატორი მოქმედებს თავისი სახელით 

და 334-ე მუხლში მითითებული პირების დავალებით, ხელშეკრულების შესაბამისად, 

რომლის მიხედვით აღნიშნული საქონლის საჯარო აუქციონზე გაყიდვისთვის 

გადაიხდება საკომისიო.” 

 

ეს სქემა გულისხმობს ორგანიზატორის მოგების მარჟის დაბეგვრას. დირექტივის 336-ე 

მუხლით დასაბეგრი თანხა განმარტებულია შემდეგნაირად: საჯარო აუქციონის 

ორგანიზატორის მიერ მყიდველისადმი გამოწერილი ინვოისის მთლიანი თანხა, 

შემცირებული თანხით, რომელიც საჯარო აუქციონის ორგანიზატორმა გადაუხადა ან 

უნდა გადაუხადოს თავის დამკვეთს და შემცირებული აღნიშნულ მიწოდებასთან 

დაკავშირებით ორგანიზატორის მიერ გადასახდელი დღგ-ის თანხით.  

მსგავსი სპეციალური სქემა არ არსებობს ქართულ კანონმდებლობაში, თუმცა 1761-ე 

მუხლში  მოცემულია სპეციალური დებულებები აუქციონის მეშვეობით, პირდაპირი 

მიყიდვის წესით ან სხვა პროცედურით საქონლის გაყიდვასთან დაკავშირებით. 

 

1761-ე მუხლის პირველი ნაწილით განმარტებულია, რომ საგადასახადო 

დავალიანების გადახდევინების უზრუნველყოფის ღონისძიების ფარგლებში ან სხვა 

ფულადი ვალდებულების (გარდა სისხლის სამართლის და ადმინისტრაციული 

წესით დაკისრებული სანქციებისა) გადახდევინების მიზნით საქონლის აუქციონის, 

პირდაპირი მიყიდვის ან სხვა წესით რეალიზაცია იბეგრება დღგ-ით. 

 

იგივე მუხლის მეორე პუნქტში აღნიშნულია, რომ „გადახდისუუნარობის საქმის 

წარმოების შესახებ“ საქართველოს კანონით განსაზღვრული წესით სამეურვეო 

ქონების აუქციონის, პირდაპირი მიყიდვის ან სხვა წესით რეალიზაცია იბეგრება დღგ-

ით. 

 

დარწმუნებით არ შეიძლება იმის თქმა, რომ აღნიშნული ტიპის გაყიდვები (იძულების 

წესით გაყიდვა ან სამეურვეო ქონების გაყიდვა) შედის ევროკავშირის დირექტივის 

სპეციალური სქემის მოქმედების სფეროში. თუმცა, სავარაუდოდ 333-ე მუხლი 

ზოგადი მუხლია და ეხება საჯარო აუქციონებზე ნებისმიერი ტიპის გაყიდვებს 

(იძულების წესით გაყიდვის და სამეურვეო ქონების გაყიდვის ჩათვლით).  

 

საქართველოს საგადასახადო კოდექსის 1761 მუხლის  მიხედვით ცხადია, რომ 

აუქციონის მეშვეობით მსგავსი ტიპის გაყიდვების შემთხვევაში იბეგრება მთლიანი 

ღირებულება და არა ორგანიზატორის მოგების მარჟა. ამასთან, ევროკავშირის 

სისტემისგან მნიშვნელოვანი განსხვავება გახლავთ ის, რომ ზოგჯერ არ მჟღავნდება 

საქონლის მესაკუთრის ნამდვილი სახელი და აუქციონის ორგანიზატორი მოქმედებს 

თავისი სახელით.  

 

26. შერეული ოპერაციები 

 

შერეული ოპერაციის ძირითადი შინაარსი საქართველოს საგადასახადო 

კანონმდებლობაში ევროკავშირში არსებულ სისტემასთან თანხვედრაშია, თუმცა 

საქართველოს საგადასახადო კოდექსის დებულებები მაინც საჭიროებს გარკვეულ 

დაზუსტებებს.  

 

საქართველოს საგადასახადო კოდექსის 177-ე მუხლის პირველი ნაწილის მიხედვით 

შერეულ ოპერაციად ითვლება ისეთი ოპერაცია, რომელიც მოიცავს საქონლისა და 

მომსახურების კომბინირებულ მიწოდებას. შემდეგ, იგივე მუხლის მე-2 პუნქტში 

აღნიშნულია, რომ საქონლის/მომსახურების მიწოდება, რომელიც ძირითადი 

საქონლის/მომსახურების მიწოდების მიმართ დამხმარე ხასიათისაა, ითვლება ამ 

საქონლის/მომსახურების ნაწილად.  

 

სხვა მითითებები ძირითად მიწოდებასა და დამხმარე მიწოდებას შორის არსებულ 

განსხვავებებთან დაკავშირებით არ არსებობს. მაგალითად, როდესაც ფარმაცევტული 

კომპანია (რომლის საქმიანობა გათავისუფლებულია დღგ-ით დაბეგვრისაგან) 

ახორციელებს წამლის მიწოდებას ძვირადღირებული ბოთლით, ამ ბოთლის 

მიწოდება წამლის მიწოდების მიმართ დამხმარე ხასიათისაა და დღგ-ით არ უნდა 

დაიბეგროს? თუ წამლის მიწოდებაა ბოთლის მიწოდების მიმართ დამხმარე 

ხასიათის ოპერაცია? შესაბამისად, მნიშვნელოვანია იმის გაგება 

საქონლის/მომსახურების ღირებულებას (ხარჯს) მნიშვნელობა აქვს თუ არა იმის 

განსაზღვრისას, მოცემული ოპერაცია დამხმარე ოპერაციაა თუ არა.  
 

გარკვეული განმარტებები დამხმარე მომსახურების განსაზღვრის მიზნით გვხვდება 

ევროკავშირის პრეცედენტულ სამართალში (C-349/96):  

 

 „მიწოდება, რომელიც ეკონომიკური შინაარსით ერთადერთ მომსახურებას 

მოიცავს, ხელოვნურად არ უნდა დაიყოს რამდენიმე მიწოდებად“; 

 „ერთადერთ მიწოდებას აქვს ადგილი, როდესაც მიწოდების ერთი ან მეტი 

ელემენტი მიიჩნევა დამხმარე მომსახურებად”;  

 „დამხმარე მომსახურება განისაზღვრება, როგორც მომსახურება, რომელიც 

თავისთავად კლიენტების მიზანს კი არ წარმოადგენს, არამედ წარმოადგენს 

მიწოდებული ძირითადი მომსახურებით უკეთ სარგებლობის საშუალებას.”  

 

მართალია ეს განმარტებები ეხება მხოლოდ მომსახურებას, მაგრამ სავარაუდოდ მათი 

გამოყენება საქონლის შემთხვევაშიც შესაძლებელია. თუმცა, მაინც შეუძლებელია 

დავადგინოთ ზემოაღნიშნული ბოთლის მიწოდება და წამლის მიწოდება ერთ 

მიწოდებად უნდა იქნეს მიჩნეული თუ არა. ზემოთ მოცემულ განმარტებებში 

არაფერია ნათქვამი მიწოდებული საქონლიდან/მომსახურებიდან ერთ-ერთის 

ღირებულების (ხარჯის) მნიშვნელობაზე.  

 

თუმცა, პრეცედენტულ სამართალში (C-349/96) ასევე ვკითხულობთ, რომ ის ფაქტი, 

რომ მიწოდება ერთი ფასით ხორციელდება გადამწყვეტი არ არის: „როდესაც 

გარემოებები მიანიშნებს, რომ კლიენტს განზრახული აქვს ერთი ან მეტი სხვადასხვა 

მომსახურების შეძენა, მათზე ერთადერთი ფასის არსებობა არ არის საკმარისი, რომ 

საჭიროების შემთხვევაში აღნიშნული მომსახურებები სხვადასხვა მიწოდებებად არ 

იქნეს მიჩნეული, მათ შორის საჭიროების შემთხვევაში ამ მომსახურებებისთვის 

ცალკეული ვალდებულებების განსაზღვრაც შეიძლება მოხდეს”.  

ეს ანალიზი მართებული და ლოგიკურია, თუმცა მიწოდებული რამდენიმე 

საქონლიდან/მომსახურებიდან ერთ-ერთის ღირებულების (ხარჯის) მნიშვნელობის 

თაობაზე დამატებით კვლევაა საჭირო. 

 

27. წარმომადგენლის მიერ განხორციელებული ოპერაცია  

 

საქართველოს საგადასახადო კოდექსის 178-ე მუხლის პირველი ნაწილით 

განმარტებულია, რომ წარმომადგენლის მიერ საქონლის/მომსახურების მიწოდება 

ითვლება დამკვეთის ოპერაციად, გარდა წარმომადგენლის მიერ დამკვეთისათვის 

გაწეული მომსახურებისა. 

 

საჭიროა ამ დებულების  განმარტება, რადგან განსხვავებული შედეგები მიიღება 

როდესაც წარმომადგენელი მოქმედებს თავისი სახელით, მაგრამ სხვა პირის 

დავალებით, და როდესაც წარმომადგენელი მოქმედებს როგორც შუამავალი 

(დამკვეთის დავალებით და დამკვეთის სახელით). როგორც წესი, შუამავალი 

საკომისიოს არიცხავს დამკვეთს და მისი დავალებით მოქმედებს. ამიტომ, მის მიერ 

განხორციელებული მიწოდება ჩაითვლება დამკვეთის მიერ განხორციელებულ 

მიწოდებად. მაგრამ, როდესაც წარმომადგენელი მოქმედებს დამკვეთის დავალებით, 

მაგრამ თავისი სახელით, მის მიერ განხორციელებული მიწოდება ჩაითვლება მის 

საკუთარ მიწოდებად. ამგვარად, არ გამჟღავნდება დამკვეთის სახელი.  

 

აღნიშნული ასახულია დირექტივის 28-ე მუხლში: „როდესაც დასაბეგრი პირი, 

რომელიც მოქმედებს თავისი სახელით, მაგრამ სხვა პირის დავალებით, მონაწილეობს 

მომსახურების მიწოდებაში, მიიჩნევა, რომ მან თვითონ მიიღო და მიაწოდა 

აღნიშნული მომსახურება.“ 

 

ევროკავშირის კანონში ასახული ეს მიდგომა ნათელია და ემსახურება ინვოისის 

გამოწერის გამარტივების მიზანს იმ შემთხვევებში, როდესაც აგენტი მოქმედებს 

თავისი სახელით, მაგრამ სხვა პირის დავალებით. ასეთ შემთხვევაში არ არის საჭირო 

ინვოისში დამკვეთის სახელის მითითება.  

 

საქართველოს კანონმდებლობაში არსებული დებულება (მუხლი 178), როგორც ჩანს, 

ვრცელდება მხოლოდ შუამავლის ოპერაციებზე. სხვა წესები იმ შემთხვევისათვის, 

როდესაც აგენტი მოქმედებს თავისი სახელით, კანონში არ არსებობს. ამგვარად, 

საჭიროა ამ დებულების გადასინჯვა და შეცვლა. 

 

28. დასაბეგრი ოპერაციის თანხის კორექტირება 

 

საქართველოს საგადასახადო კოდექსის 179-ე მუხლი განსაზღვრავს იმ გარემოებებს, 

როდესაც დასაშვებია დასაბეგრი ოპერაციის კორექტირება. ეს გარემოებებია 

დასაბეგრი ოპერაციის გაუქმება, დასაბეგრი ოპერაციის სახის ცვლილება, ფასების 

შემცირების ან სხვა მიზეზებით ოპერაციაზე ადრე შეთანხმებული კომპენსაციის 

თანხის ცვლილება (სავალუტო გაცვლითი კურსის ცვლილებების გამორიცხვით), 

საქონლის/მომსახურების სრულად ან ნაწილობრივ დაბრუნება დღგ-ის 

გადამხდელისთვის. 

 

ამ შემთხვევებში გამოიწერება ახალი ანგარიშ-ფაქტურა, რომელშიც სწორად არის 

მითითებული დასაბეგრი თანხა. კორექტირებული ანგარიშ-ფაქტურის საფუძველზე 

მომხმარებლის ჩასათვლელი დღგ-ის თანხაც იცვლება.   

 

დირექტივის 184-ე მუხლი ადგენს: „თავდაპირველი ჩათვლის კორექტირება უნდა 

განხორციელდეს მაშინ, როდესაც იგი აღემატება, ან ნაკლებია იმ თანხაზე, რომლის 

ჩათვლის უფლებაც აქვს დასაბეგრ პირს.“  

 

დირექტივის 185-ე მუხლის პირველი ნაწილი ზოგადად აღწერს, რომ „კორექტირება 

კონკრეტულად უნდა განხორციელდეს მაშინ, როდესაც  დღგ-ის დეკლარაციის 

წარდგენის შემდეგ ადგილი აქვს გარკვეულ ცვლილებებს იმ ფაქტორებში, რომლებიც 

გამოყენებულ იქნა ჩასათვლელი თანხის განსასაზღვრად, მაგალითად, შესყიდვების 

გაუქმება, ან ფასის შემცირებები.“  

 

ამდენად, შეიძლება დავასკვნათ, რომ ევროკავშირის კანონმდებლობის მიხედვით 

დღგ-ის ჩათვლის კორექტირებას ადგილი აქვს დღგ-ის დეკლარაციის წარდგენის 

შემდეგ, ხოლო საქართველოს საგადასახადო კოდექსის 179-ე მუხლით 

ნებადართულია თავდაპირველი ანგარიშ-ფაქტურის კორექტირება.  

 

ფასების შემცირების გამო ადრე შეთანხმებული კომპენსაციის თანხის ცვლილება და 

დღგ-ის გადამხდელისათვის საქონლის/მომსახურების სრულად დაბრუნება  ის 

ფაქტორებია,  რომლებიც განაპირობებენ საგადასახადო ანგარიშ-ფაქტურის 

კორექტირებას საქართველოს კანონმდებლობის მიხედვითაც.   

 

დირექტივის 185-ე მუხლის მე-2 ნაწილის დათქმის მიხედვით კორექტირებები არ 

ხორციელდება მთლიანად ან ნაწილობრივ აუნაზღაურებელი ოპერაციის, ან ქონების 

განადგურების, დაკარგვის, ან მოპარვის (რომელიც სათანადოდ არის დამტკიცებული, 

ან დადასტურებული) შემთხვევაში, ან მაშინ, როდესაც საქონელს მცირე 

ღირებულების საჩუქრების, ან ნიმუშების გაცემისათვის ინახავენ. თუმცა, იმ 

შემთხვევაში, თუ ოპერაციები მთლიანად ან ნაწილობრივ აუნაზღაურებელი დარჩება, 

ან ქურდობის შემთხვევაში, წევრმა სახელმწიფოებმა შესაძლოა მოითხოვონ 

შესაბამისი კორექტირება (მუხლი 185(2)). საქართველოს კანონმდებლობა არ 

ითვალისწინებს არავითარ წესს იმ შემთხვევებისათვის, როდესაც მთლიანად ან 

ნაწილობრივ არის აუნაზღაურებელი ოპერაცია, ან ქონების განადგურების, 

დაკარგვის, ან მოპარვის შემთხვევებისათვის.   

დირექტივის 188-ე მუხლის პირველი ნაწილის მიხედვით, იმ შემთხვევაში, როდესაც 

ძირითადი საშუალებების მიწოდება კორექტირების პერიოდში ხდება, ითვლება, რომ 

ისინი გამოყენებულ იქნა დასაბეგრი პირის ეკონომიკურ საქმიანობაში კორექტირების 

პერიოდის ვადის გასვლამდე. საქართველოს კანონმდებლობით, ძირითადი 

საშუალების გაყიდვისას დღგ-ის გადამხდელს უფლება აქვს  გადასახდელი დღგ 

შეამციროს ძირითადი საშუალების მიხედვით მიუღებელი ან გაუქმებული დღგ-ის 

ჩათვლის თანხის ოდენობით (მუხლი 174(91)). ეს უფლება არ არის მიბმული 

კორექტირების პერიოდზე. ამდენად, მაგალითად, იმ შემთხვევაში, თუ ბანკმა 

შეიძინა შენობა და მას არ მიუღია რაიმე ჩათვლა (რადგან შენობა გამოიყენება 

დღგ-ისგან გათავისუფლებული საქმიანობებისათვის) და 10 წლის შემდეგ 

(კორექტირების პერიოდი გასულია) გაიყიდება ეს შენობა, ბანკს შეეძლება 

გადასახდელი დღგ შეამციროს ჩასათვლელი დღგ-ის თანხის ოდენობით, 

რომელიც მას კორექტირების პერიოდში არ მიუღია. საჭიროა მოხდეს ამ 

დებულების გადასინჯვა.   

 

29. დღგ-ის ჩათვლა ან დაბრუნება 

 

საქართველოს საგადასახადო კოდექსის 180-ე მუხლის მე-2 ნაწილის მიხედვით, 

საანგარიშო პერიოდში ჩასათვლელი დღგ-ის თანხის ნამეტი დარიცხული დღგ-ის 

თანხაზე უნდა დაუბრუნდეს დღგ-ის გადამხდელს საგადასახადო კოდექსის 63-ე 

მუხლის პირველი ნაწილით განსაზღვრული წესის შესაბამისად. 63-ე მუხლის პირველ 

ნაწილში აღნიშნულია, რომ დღგ-ის გადამხდელის მიერ ზედმეტად გადახდილი 

თანხა შესაძლოა გადატანილ იქნას მომდევნო პერიოდზე, ან დაუბრუნდეს დღგ-ის 

გადამხდელს.    

 

ანალოგიური წესები მოქმედებს ევროკავშირის კანონმდებლობით (მუხლი 183):  „იმ 

შემთხვევაში, როდესაც მოცემული საგადასახადო პერიოდისათვის ჩასათვლელი 

თანხა აღემატება გადასახდელი დღგ-ის თანხას, წევრ სახელმწიფოებს შეუძლიათ, - იმ 

პირობების მიხედვით, რომელიც მათ უნდა განსაზღვრონ, - დააბრუნონ ნამეტი თანხა, 

ან გადაიტანონ მომდევნო პერიოდზე.“ 

 

30. უცხო ქვეყნის მოქალაქეების მიერ საქართველოში შეძენილ საქონელზე 

გადახდილი დღგ-ის დაბრუნება 

 

საქართველოს საგადასახადო კოდექსის 181-ე მუხლის პირველი ნაწილი ნებას რთავს 

უცხო ქვეყნის მოქალაქეებს დაიბრუნონ საქართველოში შეძენილ საქონელზე 

გადახდილი დღგ-ის თანხა საქართველოს ტერიტორიის დატოვებისას. მაგრამ ეს წესი 

მოქმედებს მხოლოდ გარკვეული გარემოებების არსებობის შემთხვევაში. პირველ 

რიგში, საქონლის გატანა საქართველოდან უნდა განხორციელდეს მისი შეძენიდან 3 

თვის განმავლობაში, და მეორე, შეძენილი საქონლის ღირებულება ერთი ქვითრის 

მიხედვით 200 ლარს უნდა აღემატებოდეს (მუხლი 181(3)).  

ევროკავშირის დირექტივის შესაბამისად, დღგ-ს გადახდისგან თავისუფლდება იმ 

საქონლის მიწოდება, რომელიც იგზავნება, ან ტრანსპორტირდება ევროკავშირის 

ფარგლებს გარეთ იმ მომხმარებლის მიერ, ან მისი სახელით, რომელიც არ არის 

რეგისტრირებული დღგ-ის გადამხდელად საქონლის შეძენის ქვეყანაში (მუხლი 

146(1)(ბ)). ეს გამონაკლისი ასევე მოქმედებს მაშინ, როდესაც  საქონლის მიწოდება 

დაკავშირებულია იმ საქონელთან, რომელიც გადატანილი უნდა იქნას მგზავრის 

პირადი ბარგით, მაგრამ გარკვეული პირობების არსებობის შემთხვევაში, როგორც ეს 

აღწერილია 147-ე მუხლის პირველ ნაწილში:  

 

ა) მგზავრი არ არის რეგისტრირებული დღგ-ის გადამხდელად ევროკავშირში; 

ბ) საქონლის ტრანსპორტირება ევროკავშირიდან ხდება მისი მიწოდების 

განხორციელებიდან სამი თვის ამოწურვამდე; 

გ) შეძენილი საქონლის მთლიანი ღირებულება, დღგ-ის თანხის ჩათვლით, 

აღემატება 175  ევროს, ან მის ექვივალენტ თანხას ეროვნულ ვალუტაში, რაც 

ყოველწლიურად უნდა დადგინდეს გაცვლითი კურსის მიხედვით, რომელიც 

იარსებებს ოქტომბრის თვის პირველ სამუშაო დღეს, და რომელიც ამოქმედდება 

მომდევნო წლის 1 იანვრიდან. 

 

ამდენად, როდესაც ევროკავშირში შეძენილი საქონლის ექსპორტირება ხდება 

ევროკავშირის ფარგლებს გარეთ, ეს ექსპორტი თავისუფლდება დღგ-გან, მაგრამ დღგ-

ის ჩათვლის უფლებით (მუხლი 169(ბ)). დღგ-ის დაბრუნების ქართული სისტემა არ 

არის აღნიშნულის ექვივალენტი, მაგრამ მგზავრებისათვის შედეგები იგივეა. 

 

31. სპეციალური სქემა საინვესტიციო ოქროსათვის  

 

ევროკავშირის დღგ-ის დირექტივა შეიცავს სპეციალურ სქემას საინვესტიციო 

ოქროსათვის, რომლის მიხედვითაც საინვესტიციო ოქროს შეძენა და 

იმპორტირება თავისუფლდება დღგ-ის გადახდისაგან (მუხლი 344-356). 344-ე 

მუხლის შესაბამისად საინვესტიციო ოქრო არის:  

 

1) ოქრო, მოცემული ოქროთი მოვაჭრე ბაზრების მიერ აღიარებული წონის მქონე 

ზოდის ან ფირფიტის ფორმით, რომლის სინჯი უტოლდება, ან აღემატება 995 

მეათასედს, მიუხედავად იმისა, წარმოდგენილია თუ არა ფასიანი ქაღალდებით;   

2)  ოქროს მონეტები, რომელთა სინჯი ტოლია, ან აღემატება 900 მეათასედს და 

მოჭრილია 1800 წლის შემდეგ, და რომელიც არის ან იყო გადახდის კანონიერი 

საშუალება წარმოშობის ქვეყანაში, და როგორც წესი, იყიდება იმ ფასით, რომელიც 

არ აღემატება ოქროს შემცველი მონეტის ღია საბაზრო ფასს 80%-ზე მეტით. 

 

346-ე მუხლი ადგენს, რომ დღგ-სგან გათავისუფლებულია საინვესტიციო ოქროს 

შეძენა, მისი ევროკავშირის ფარგლებში შეძენა და მისი იმპორტირება. უფრო მეტიც, 

ასევე გათავისუფლებულია იმ აგენტების მიერ გაწეული მომსახურებები, რომლებიც 

დამკვეთის სახელით და დავალებით მონაწილეობენ მისთვის საინვესტიციო ოქროს 

მიწოდებაში (მუხლი 347). 
 

საქართველოში არ არსებობს საინვესტიციო ოქროს სისტემა. არ არსებობს არც 

განსაზღვრებები და არც მარეგულირებელი წესები. შესაბამისად, არ არსებობს 

სპეციალური დაბეგვრის რეჟიმიც. ამდენად, ამ სპეციალური სქემის შემოღებამდე 

საჭიროა სისტემის განვითარება. 

 

32. მეორადი მოხმარების საქონლის, ხელოვნების ნიმუშების, საკოლექციო 

საგნებისა და ანტიკვარული ნივთების სპეციალური სქემა 

 

ევროკავშირის დღგ-ის დირექტივა მეორადი მოხმარების საქონლის, ხელოვნების 

ნიმუშების, საკოლექციო საგნებისა და ანტიკვარული ნივთებისთვის ადგენს 

დაბეგვრის სპეციალურ პირობებს. სპეციალური პირობები არსებობს საჯარო 

აუქციონებზე გაყიდვებისათვის (ეს საკითხი განხილულია ზემოთ, 24-ე ნაწილში) და 

დასაბეგრი დილერებისათვის. სპეციალური პირობები დასაბეგრი დილერებისათვის, 

რომლებიც ვაჭრობენ მეორადი მოხმარების საქონლით, ხელოვნების ნიმუშებით, 

საკოლექციო საგნებით და ანტიკვარული ნივთებით, მოცემულია  დღგ-ის 

დირექტივის 312-325-ე მუხლებში. 

 

313-ე მუხლის პირველი ნაწილის მიხედვით, წევრმა ქვეყნებმა სპეციალური სქემა 

უნდა გამოიყენონ დასაბეგრი დილერის მოგების მარჟის დასაბეგრად, დილერების 

მიერ მეორადი მოხმარების საგნებით, ხელოვნების ნიმუშებით, საკოლექციო 

საგნებითა და ანტკივარული ნივთებით ვაჭრობის შემთხვევაში. დასაბეგრი დილერის 

მოგების მარჟა არის საქონლის გასაყიდ ფასს გამოკლებული მისი შესყიდვის ფასი 

(მუხლი 315).    

 

საქართველოს საგადასახადო კოდექსი მსგავს სპეციალურ სქემას არ ითვალისწინებს. 

საჯარო აუქციონზე გაყიდვები დღგ-თი სრულ თანხაზე იბეგრება და სავარაუდოა, 

რომ ასევე სრულ თანხაზე იბეგრება დასაბეგრი დილერების გაყიდვებიც. ამ სქემის 

შემოღება ქართულ კანონმდებლობაში ძალიან მნიშვნელოვანია, მაგრამ ეს სრულად 

შეცვლის დაბეგვრის ამჟამინდელ მიდგომას, რადგან მოგების მარჟის დაბეგვრის 

სისტემა იქნება სიახლე  დღგ-ის გადამხდელებისათვის.   

 

33. სპეციალური სქემა ტურისტული აგენტებისათვის 

 

დირექტივის 306-310-ე მუხლებში განხილულია ტურისტული აგენტების დაბეგვრის 

სქემა. ეს სქემაც არის მარჟის დაბეგვრის სქემა. სხვა სიტყვებით, დღგ ერიცხება 

ტურისტული აგენტის მარჟას და არა მოგზაურისგან მიღებული ანაზღაურების 

სრულ თანხას. მარჟა არის სხვაობა მოგზაურის გადასახდელ მთლიან თანხასა 

(დღგ-ის გამოკლებით) და ტურისტული აგენტის მიერ საქონლის ან 

მომსახურების მისაწოდებლად ფაქტობრივად გაწეულ ხარჯებს შორის (მუხლი 
308).  

 

ამჟამად ტურ-ოპერატორები საქართველოში ანაზღაურების სრულ თანხაზე 

იბეგრებიან, მაგრამ ტურ-ოპერატორების მიერ უცხოელი ტურისტების 

ორგანიზებული შემოყვანა საქართველოს ტურისტულ ადგილებში და საქართველოში 

გაყიდული ტურისტული მომსახურებების პაკეტები გათავისუფლებულია დღგ-სგან 

ჩათვლის უფლებით (მუხლი 168(4)( ჟ)).   

 

ახლახანს ევროკავშირის დირექტივით გათვალისწინებული მიდგომის საფუძველზე 

შემუშავდა ტურ-ოპერატორების დაბეგვრის პროექტი. პროექტის მიხედვით, 

დაბეგვრის ახალი სქემა ვრცელდება იმ ტურ-ოპერატორებზე, რომლებიც სთავაზობენ 

ტურისტულ პაკეტებს (რომლებიც შედგება უშუალოდ მოგზაურობასთან 

დაკავშირებული შეძენილი და/ან საკუთარი მომსახურებებისაგან). მომსახურების 

გაწევის ადგილი არის დღგ-ის გადამხდელის ეკონომიკური საქმიანობის ადგილი, 

სადაც ხდება მომსახურების ფაქტობრივად გაწევა. დღგ-თი დასაბეგრი თანხა არის 

მოგზაურისაგან მისაღებ ანაზღაურების სრულ თანხას გამოკლებული იმ შეძენილი 

მომსახურების შესყიდვის ფასი, რომელიც მოგზაურს უცვლელი სახით მიეწოდა. 

დასაბეგრი თანხის გამოთვლის ეს წესი გამოიყენება მაშინაც, როდესაც ტურისტული 

პაკეტი ასევე შეიცავს ტურ-ოპერატორის საკუთარ მომსახურებებს. ამავე დროს დღგ-

ის გადამხდელს შეძენილ მომსახურებაზე გადახდილი დღგ-ის თანხის ჩათვლის 

უფლება არ აქვს. 

 

დასაბეგრი თანხის ამგვარი გზით გაანგარიშება არ არის ევროკავშირის დირექტივით  

გათვალისწინებული მიდგომის ზუსტი ანალოგი. იმ შემთხვევაში, როდესაც 

ტურისტული პაკეტი შედგება როგორც საკუთარი, ასევე შეძენილი 

მომსახურებებისაგან, დასაბეგრი თანხა ევროკავშირის დირექტივით 

გათვალისწინებული მიდგომის მიხედვით განსხვავებულად გაიანგარიშება. მთლიანი 

მარჟა ნაწილდება საკუთარი მომსახურების მარჟასა და შეძენილი მომსახურების 

მარჟაზე. ამ მიზნით გაანგარიშებული უნდა იქნას საკუთარი მომსახურებების 

ხარჯები. საკუთარი მომსახურებების ხარჯების გაანარიშების ორი გზა არსებობს:  

  

 საკუთარი მომსახურებების თვითღირებულებაზე დაფუძნებით;  

 საკუთარი მომსახურებების საბაზრო ღირებულებაზე დაფუძნებით. 

 

დასაბეგრი თანხის გაანგარიშების პროცედურაში არსებული სხვაობის მიუხედავად, 

ზემოთ აღწერილი პროექტის შედეგები ტურისტული აგენტებისთვის იგივეა, რაც 

ევროკავშირის სქემის შემთხვევაში.  

